
Дыгъуасэ ди республикэм 
къыщызэIуахащ «Си щIына-
лъэ» («Моя провинция») уры-
сей прессэм и ХVI фестивалыр. 
ХьэщIэхэр зи щIасэ ди къала-
щхьэм абы хэтыну къеблэгъащ 
Урысей Федерацэм и щIыпIэ 
зэмылIэужьыгъуэ куэдым къи-
кIа журналист 60-м щIигъу.

ФЕСТИВАЛЫМ и къызэгъэ-
пэщакIуэхэм зэрыжаIэмкIэ, Уры -
сей Федерацэм и щIыналъэ зэ-
мылIэу жьыгъуэхэм я хъыба ре-
гъащIэ IэнатIэхэм я IэщIагъэлI-
хэр зыхэт апхуэдэ зэхыхьэхэр 
Iэмал хъарзынэщ ар щекIуэкI 
щIыпIэм и тхыдэм, щэнхабзэм, 
лъэпкъ хабзэхэм, и псэукIэм, 
щекIуэкI Iуэхугъуэхэм, экономи-
кэрэ социальнэ я лъэныкъуэкIэ 
игъуэта зыужьыныгъэм, щIыуэ-
псымрэ абы и цIыхухэмрэ япкъ-
рылъ дахагъэм зэрыкъэралу 
 щыгъуазэ хуэщIынымкIэ. 

1999 гъэ лъандэрэ УФ-м щы-
зэхашэ «Си щIыналъэ» фестива-
лыр иджы ди щIыналъэм къы-
зэрысам куэд щогуфIыкI. Ар ди 
республикэм щегъэкIуэкIыныр 
ирагъэхьэлIащ Къэбэрдей-Балъ-
къэрым къэралыгъуэ зэри гъуэт-
рэ илъэси 100 зэрырикъум. Хабзэ 
зэрыхъуащи, фестивалым и лэ-
жьыгъэр махуиплIым тра гуашэ. 
Абы и программэм къы зэ щIеу-
быдэ Iуэхугъуэ хьэлэмэт куэд. 
Апхуэдэхэм ящыщщ фес тивалыр 
гуфIэгъуэ щытыкIэм иту къызэIу-
хыныр икIи апхуэдэ ды дэу зэ-
хуэщIыжыныр. А Iуэхум ехьэлIа 
зэхуэс гуапэ дыгъуэп шыхь ще-
кIуэ кIащ Кулиев Къайсын и цIэр 
зэрихьэу Налшык дэт Балъкъэр 
къэрал драмэ теат рым. Фестива-
лым иIэ къэрал мыхьэнэр къа-
гъэлъагъуэу, абы хэтащ УФ-м и 
Президентым  Кавказ Ищхъэрэ 
федеральнэ щIыналъэм щиIэ 
полномочнэ лIыкIуэ Чайкэ Юрий, 
КъБР-м и  Iэтащхьэ КIуэкIуэ Каз-
бек, КъБР-м и Парламентымрэ 
Правительствэмрэ хэтхэр, фес-
тивалыр егъэкIуэкIынымкIэ рес-
публикэм и къызэгъэпэщакIуэ 
 комитетым и пашэ, КъБР-м и 
Правительствэм и УнафэщIым и 
къуэдзэ Хъубий Марат, «КъБР-
Медиа» къэрал IуэхущIапIэм и 
унафэщIхэр, республикэ газет-
хэмрэ журналхэмрэ я редактор 
нэхъыщхьэхэр, нэгъуэщIхэри. 

ГуфIэгъуэ пшыхьым къри-
хьэлIахэм гуапэу захуигъазэу 

абы къыщыпсэлъащ Чайкэ 
Юрий. Абы зэрыжиIамкIэ, хъы-
барегъащIэ IэнатIэхэм я мы-
хьэнэр мыбдежым къыпхуэ мы-
лъытэным хуэдизу инщ, сыту 
жыпIэмэ абыхэм ятхыж репор-
тажхэм, статьяхэм, очеркхэм, 
 нэгъуэщI тхыгъэхэми къыща-
гъэлъэгъуа Iуэхугъуэхэм абы 
щымыIахэм, зымыцIыхухэм я 
гупсысэхэри Iуэху еплъыкIэхэ -
ри тращIыхьынущ. Къинэ мы-
щIауэ, прессэр къэрал полити-
кэр жы лагъуэм щызэлъэгъэ-
IэсынымкIэ игъащIэ лъандэрэ 
Iэмалы фIу, къару лъэщу 
зэрыщытри къыхигъэщащ. 

ХьэщIэхэмрэ хэгъэрейхэмрэ 
 фIэхъус псалъэ гуапэкIэ захуи-
гъэзащ КIуэкIуэ Казбек.

- ПщIэ зыхуэсщI хьэщIэ лъа-

пIэхэм фIыщIэ ин фхуэфащэщ 
нобэрей Iуэху дахэм фыхэтыну 
зыкъызэревгъэхьэлIам папщIэ. 
Абы къегъэлъагъуэ щIыналъэ-
хэм я хъыбарегъащIэ IэнатIэхэм 
къэралым гулъытэрэ пщIэрэ 
зэрахуищIыр, - къыхигъэщащ 
КIуэкIуэ Казбек. - «Си щIына лъэ» 
фестивалыр куэд и уасэщ къэ-
ралым и журналистхэр зэхуэзэ-
нымкIэ, я Iуэху зехьэкIэхэмкIэ 
 хуиту зэдэгуэшэнымкIэ, ди щIы-
налъэр нэхъ гъунэгъуу зрагъэ-
цIыхунымкIэ, абы и цIыхухэмрэ и 
щIыуэпсымрэ я дахагъыр жы-
лагъуэм хэIущIыIу щыщIыным-
кIэ. Иджыри зэ фIыщIэ ин фху-
зощI мыгъэрей фестивалыр ди 
республикэм щевгъэкIуэкIыну 
зэрытевухуам папщIэ. Фыкъыт-
хуеблагъэ! Дэ сыт щыгъуи хьэ-

ХъыбарегъащIэ IэнатIэм
и зэфIэкIхэр къагъэсэбэпу

щIэр ди щIасэщ, пщIэрэ нэмысрэ 
худощI. 

ЗэIущIэм къыщеджащ абы и 
лэжьыгъэм щыгуфIыкI, ар дэ-
зыIыгъ къэрал къулыкъущIэ 
 лъагэхэм къабгъэдэкI тхылъхэм. 
Апхуэдэт УФ-м и Къэрал Думэм и 
депутат, журналист цIэрыIуэ 
Хинштейн Александр къыбгъэ-
дэкI хъуэхъур. Зэхуэсым къы-
щыпсэлъащ нэгъуэщI хьэщIэ 
 лъапIэ куэди. 

ГуфIэгъуэ пшыхьыр я уэрэд-
хэмрэ къафэхэмкIэ ягъэдэхащ     
ди республикэм и артист цIэ-
рыIуэхэм, творческэ гупхэм, 
 ан самблхэм. Апхуэдэхэщ, къап-
щтэмэ, КъБР-м и цIыхубэ артист 
Текуев Амур, «Кабардинка», «Бал-
кария» къэрал академи ческэ 
 къэфакIуэ гупхэр, «Тэрч къэ-

закъхэр» гупыр, нэгъуэщI хэри. 
«Iуэху зехьэкIэмкIэ дызэдо-

гуашэ» акцэр фестивалым и етI-
уанэ махуэм, нобэ, щокIуэкI 
 Налшык дэт «Синдика» хьэ-
щIэщым. Шэджагъуэ нэужьым 
абы къыщызэрагъэпэщынущ 
Къэ бэрдей-Балъкъэрымрэ Бол-
гариемрэ зэпызыщIэ телелъэ-
мыжыр. Апхуэдэу, «Адыгэ пса-
лъэ» газетым и хьэщIэщым щы-
зэхуэзэнущ республикэм къе б-
лэгъа журналистхэмрэ ди 
щIыпIэм щылажьэхэмрэ. Ахэр 
зэдэгуэшэнущ я Iуэху зехьэкIэ 
мардэхэмкIэ, тепсэлъыхьынущ 
щIыпIэ хъыбарегъащIэ IуэхущIа-
пIэхэм зэфIах лэжьыгъэхэмрэ 
къапэщылъ къалэнхэмрэ. 

Фестивалым и Iыхьэ хьэлэ-
мэтхэм ящыщщ «Репортаж 
«пщтырхэр» журналист зэпеуэр. 
Абы къызэщIиубыдэхэм ящыщщ 
хьэщIэхэми щIыпIэ журналист-
хэми фестивалым щалъагъу, 
зыхэт Iуэхугъуэхэр занщIэу ре-
портажу ятхыжын зэрыхуейр. А 
зэпеуэм хухахащ фестивалым и 
ещанэ махуэр, бадзэуэгъуэм и 
17-р. Зэпеуэм къыхузэрагъэпэща 
жюрир а махуэ дыдэм хэплъэ-
нущ лэжьыгъэхэм икIи пщы-
хьэщхьэм абы кърикIуахэр хэIу-
щIыIу щащIыж пшыхь къы зэ-
рагъэпэщынущ. Репортаж нэ-
хъыфIхэр зи къалэмыпэм 
къы пыкIахэм фестивалым и 
щIыхь тхылъхэр, фэеплъ сау-
гъэтхэр иратынущ. 

Лэжьыгъэм къыщыдэхуэ зэ-
манхэри купщIафIэу ягъакIуэ 
хьэщIэхэм. Абыхэм къыхузэ-
рагъэпэщ пшыхь нэгузыужьхэр, 
уэрэд зэмылIэужьыгъуэхэм, 
лъэпкъ къафэхэм, теплъэгъуэ 
хьэлэмэтхэм ягъэдахэу. Абыхэм 
жыджэру хэтщ хьэщIэхэри 
 хэгъэрейхэри. КъинэмыщIауэ, 
хьэщIэхэм зыщрагъэплъы хьы-
нущ Налшыки ди республи -           
кэм и щIыпIэ дахэхэу, цIэрыIуэ- 
хэу Гуэл ЩхъуантIэхэм, Шэ-
джэм псыкъелъэхэм, нэгъуэщI-
хэми. 

«Си щIыналъэ» фестивалыр 
блыщхьэм зэхуащIыжынущ, гу-
фIэгъуэ щытыкIэм иту. «Синди-
ка» хьэщIэщым къыщызэрагъэ-
пэщыну зэхуэсым щытепсэлъы-
хьынущ махуиплI лэжьыгъэм 
 кърикIуахэм, щагъэлъэпIэнущ 
Iуэ хум къыхэжаныкIа журналист 
нэхъыфIхэр. 

КЪАРДЭН Маритэ.

Ди газетым зэрытетащи, Къэ-
бэрдей-Балъкъэрым зегъэу-
жьы нымкIэ мыхьэнэшхуэ зиIэ 
зэIущIэ бадзэуэгъуэм и 13-м 
Москва щекIуэкIащ. Урысей 
Федерацэм и Президент Путин 
Владимир къыхуэзащ Къэ-
бэрдей-Балъкъэр Республикэм 
и Iэтащхьэ КIуэкIуэ Казбек. 
Псалъэмакъыр теухуауэ щы-
тащ КъБР-м и социально-эко-
номикэ зыужьыныгъэм пыщIа 
Iуэхухэм, лъэпкъ проектхэр зэ-
рагъэзащIэм, экономикэ поли-
тикэм и унэтIы ныгъэ нэхъыщ-
хьэхэм.

РЕСПУБЛИКЭМ и экономи - 
кэм псынщIэу зегъэужьынымкIэ 
 мы хьэнэ хэха зиIэ IэнатIэхэм 
ящыщщ ухуэныгъэр. Путин Вла-
димир а IэнатIэр нэгъабэ нэры-
лъагъуу зэрефIэкIуамкIэ, - и зэ-
фIэкIым процент 18-кIэ зэры-
хэхъуамкIэ - КIуэкIуэ Казбек 
 къе хъуэхъуащ. Къэ бэр дей-Балъ-
къэрым и Iэтащхьэм къыхигъэщ-
хьэхукIащ лэжьыгъэхэр иджыри 
къызэрамыгъэтIасхъэр: иужь -
рей илъэсищым къриубыдэу 
псэу пIэу метр зэбгъузэнатIэ 
 мелуан 1,5-м нэблагъэ хьэзыр 
ящIащ, 2030 гъэм нэсыху аргуэру 
псэупIэщIэу метр зэбгъузэнатIэ 
мелуани 5,5-рэ хуэдиз яухуэну я 
мурадщ.

Къэралым и унафэщIым къы-
хигъэщхьэхукIащ республикэм           
и экономикэм инвестицэу сом 
мелард 51,1-рэ къызэрыхузэщIа-
гъэуIуар ехъулIэныгъэшхуэу зэ-
ры щытыр, ар абы япэ ита илъэ-
сым елъытауэ проценти 104-рэ 
зэрыхъур.

Ауэ абы къыдэкIуэу Путин Вла-
димир къыхигъэщащ лэжьапIэ-
хэм я рынокым гугъуехь пыу хы-
кIахэри зэрыщыIэр.

Апхуэдэ щытыкIэр гъэзэкIуэ-
жынымкIэ лэжьыгъэхэм я унэ-
тIыныгъэ нэхъыщхьэу тIу КIуэ -
кIуэ Казбек къигъэлъэгъуащ. 
Абы хэм ящыщщ бюджет Iэна-
тIэм и лэжьакIуэхэм я улахуэр 
шыщхьэуIум и 1-м щегъэжьауэ 
проценти 10-кIэ зэрыхагъахъуэр. 
Апхуэдэу ямытхауэ IэнатIэ зэ-
мылIэужьыгъуэхэм щылажьэ -
хэр нэхъ жыджэру сэтей къащIы-
нущ, абыхэм ипэжыпIэкIэ къа лэ-

Путин Владимир къыхигъэщхьэхукIащ ди 
республикэм и экономикэм псынщIэу зэрызиужьыр

жьыр зыхуэдизыр убзыхуным 
яужь итынущ. Иджыпсту лэжьа-
пщIэр къапщтэмэ, ар лъагэу 
пхужыIэнукъым, ику иту сом 
31712-рэ хъууэ аращ. Республи-
кэм и унафэщIхэм я мурадщ ди 
цIыхухэм ику иту мазэм къа-
Iэрыхьэ улахуэр Кавказ Ищхъэрэ 
федеральнэ округым и щIына-
лъэ нэхъыфIхэм къыщалэжьым 
нагъэсыну.

Къэбэрдей-Балъкъэрым и 
 Iэтащхьэм къэралым и унафэ-
щIым и пащхьэ ирилъхьащ фи-
нанс IэнатIэр гъэтэмэмыным 
 теухуауэ къыпэщыта къалэныр 
зэригъэзэщIар. 2021 гъэм валовэ 
щIыналъэ продуктыр сом ме-
лард 205-м щIигъуащ. Республи-
кэ бюджетыр сом мелард 52-м 
нэсащи, абы щыщу сом мелард 
13,7-р езы щIыналъэм къилэ-
жьыжа хэхъуэхэрщ. Апхуэдэ хэ-
хъуэхэр иужьрей илъэсищым 
 къриубыдэу хуэдэ зырэ ныкъуэм 
нэблагъэкIэ нэхъыбэ хъуащ. 
Апхуэдэ щытыкIэм тету 2022 
гъэри йокIуэкI - блэкIа мазихым 
кърикIуахэм япкъ иткIэ а хэхъуэ-
хэр проценти 115-м нэсащ.

ЦIыхухэм хэхъуэу проценти 9,3-

кIэ нэхъыбэ къаIэрыхьащ. Рес-
публикэм исхэм я процент 24,2-р 
илъэсищ япэкIэ къулейсызу щы-
тамэ, иджы апхуэдэхэм я бжы-
гъэр процент 18-м нэсу къехащ.

КIуэкIуэ Казбек къэралым и 
унафэщIыр щыгъуазэ ищIащ 
 IэнатIэ щхьэхуэхэм я щытыкIэм. 
Нэгъабэ ди щIыналъэм щыIа 
 туристхэр мелуаным нэсамэ, 
иджы а бжыгъэм нэрылъагъуу 
къыхэхъуэну къыщIэкIынущ. Блэ-
кIа мазихым республикэм цIыху 
мин 550-м зыщагъэпсэхуащ, 
 нэгъабэ и апхуэдэ лъэхъэнэм 
елъытауэ ар процентихкIэ нэ-
хъыбэщ.

Экономикэм и зыужьыныгъэр 
щIэгъэпсынщIэнымкIэ нэхъ зы-
щыгугъхэм ящыщщ промыш-
ленность псынщIэмрэ щэкIхэр 
зэIузыщэ промышленностымрэ. 
Мы зэманым Къэбэрдей-Балъ-
къэрым предприятэ инитI щы Iэщ 
- ахэр «ВоенТекстильПром», 
«ВТК групп» IуэхущIапIэхэрщ. 
Абы хэм цIыху мин хуэдиз що-
лажьэ икIи IэнатIэхэм псынщIэу 
заужь, абыхэм къыщIагъэкI про-
дукцэм хагъахъуэ.

«Мэкъумэш хозяйствэм нэ-

гъабэ и закъуэ валовэ продукцэу 
сом мелард 68,8-рэ къыща-
лэжьащ, - къыхигъэщхьэхукIащ 
КIуэкIуэ Казбек. - НэгъуэщIу жы-
пIэмэ, гъэ къэс абы и зэ фIэ кIым 
процентипщI хуэдиз къыщIегъу. 
КъызэрыслъытэмкIэ, апхуэдэ 
ехъулIэныгъэхэр дяпэкIи диIэ-
нущ, сыту жыпIэмэ, дэ хэхауэ 
 догугъу жыг хадэхэм яIыгъ 
щIыхэм зэрызедгъэубгъунум».

Республикэм и Iэтащхьэр ап-
хуэдэу тепсэлъыхьащ хадэ хэкI-
хэмрэ пхъэщхьэ мыщ хьэ хэм рэ 
щагъэкIын папщIэ щхьэ зытелъ 
теплицэхэр Шэджэм районым 
нэхъыбэ зэрыщащIым, абы пап-
щIэ инвестицэу сом мелард 18 
къызэрызэщIагъэуIуам икIи а 
ахъшэр щIадзауэ къызэрагъэ-
сэбэпым. 

Апхуэдэу КIуэкIуэ Казбек 
къэралым и Президентыр щы-
гъуазэ ищIащ Тырныауз вольф-
рам-молибден къыщIэхыпIэр 
зэтегъэувэжынымкIэ проектыр 
зэрагъэзащIэм: «Уэ, Владимир 
Владимир и къуэ, республикэм и 
унафэщIхэм закъыщIэвгъэ-
къуауэ щытащ, къалэн пыухыкIа-
хэр зыхуэфащэхэм яхуэбгъэу-

ващ икIи абы щыгъуэ зэрауб-
зыхуам тету лэжьыгъэхэр ира-
гъэжьауэ йокIуэкI. Мы проектым 
трагъэкIуэдэн папщIэ псори 
зэхэту инвестицэу сом мелард 
55-рэ къызэщIагъэуIуащи, абы 
щыщу сом мелард 46-р Къэ-
бэрдей-Балъкъэр Республикэм 
щагъэзэщIэну проектхэм халъ-
хьэну инвестицэхэрщ».

Республикэм и экономикэм зе-
гъэужьынымкIэ мыхьэнэшхуэ 
иIэщ гъуэгу хозяйствэм: абы 
 хиубыдэу гъэ къэс гъуэгуу кило-
метри 150 - 170-рэ хуэдиз зэра-
гъэпэщыж е щIэуэ яухуэ. 2022 - 
2023 гъэхэм Росавтодор Iуэху-
щIапIэм «Кавказ» федеральнэ 
автомобиль гъуэгум щыщу рес-
публикэм хиубыдэр нэхъ бгъуэ 
ищIынущ, лъэныкъуэ къэскIэ ав-
томобилхэр сатыр тIурытIу щы-
зекIуэфын хуэдэу.

Путин Владимир щIэупщIащ 
лъэпкъ проектхэр гъэзэщIэным 
щIыналъэр зэрехъулIэм.

2019 гъэм щегъэжьауэ 2021 
гъэм нэсыху республикэм школ-
хэр щыщIыным, зи школ кIуэ -
гъуэ мыхъуахэм папщIэ Iуэху-
щIапIэхэм зегъэужьыным хуэдэ 
проектхэм трагъэкIуэдащ сом 
мелуан 20. 2022 гъэм аргуэру а 
лэжьыгъэхэм хухахащ сом ме-
лард 12. ШколыщIэу хы хьэзыр 
ящIащ, мы зэманым школипщI 
яухуэ, гъэ къакIуэ аргуэру шко-
лий кърагъэжьэнущ. Аращи, псо-
ри зэхэту школыщIэу 24-рэ рес-
публикэм иIэнущ, ар еджапIэ 
псоми я процентищIым щIегъу. 
«Ди школакIуэхэм ящыщу мин 
20-м щIигъур щеджэ унэхэр 
хуэмыщIауэ щытати, ахэр зэ-
гъэпэщыжыным ехьэлIа лэжьы-
гъэхэм зэрытхузэфIэкIкIэ зед-
гъэубгъуащ. Шэч къытесхьэр-
къым курыт еджапIэхэр я щы-
тыкIэкIи зэфIэкIкIи тэмэму 
зэ тегъэувэнымкIэ къытпэщыт 
къа лэнхэр 2024 гъэм фIэмыкIыу 
зэрыдгъэзэщIэфынум», - къи-
гъэлъэгъуащ КIуэкIуэ Казбек.

Къэбэрдей-Балъкъэр Респуб-
ликэм и Iэтащхьэм Путин Влади-
мир фIыщIэ хуищIащ экономи-
кэм зегъэужьынымкIэ, сабий 
зиIэ унагъуэхэм защIэгъэкъуэ-
нымкIэ зэфIигъэкIхэм папщIэ 
икIи къыхигъэщхьэхукIащ щIы-
налъэхэм заужьын, абыхэм я эко-
номикэм и зэфIэкIым хэхъуэн, 
цIыхухэм я псэукIэр ефIэкIуэн 
 папщIэ апхуэдэ дэIэпыкъуны-
гъэм мыхьэнэшхуэ зэриIэри.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

ЗЭХУЭСЫМ щытепсэлъы-
хьащ КъБР-м и Муслъымэнхэм 
я дин IуэхущIапIэм зэфIих лэ-
жьыгъэхэм, дин IэщIагъэлIхэр 

Къалащхьэм  мэжджытыщIэ
щаухуэнущ

гъэ хьэ зы рыным абы хуищI 
 гулъытэм. Апхуэдэу и гугъу 
ящIащ щытыкIэ хьэлъэ гъа -
щIэм иригъэувахэм IуэхущIа-

пIэр зэрадэIэпыкъуф щIы кIэ-
хэм. 

- Си гуапэ зэрыхъущи, ДУМ-м 
жылагъуэм щрегъэкIуэкI егъэ-
джэ ныгъэ, псапащIэ Iуэхухэр, 
ар жы джэру ядолажьэ къэрал, 
щIыналъэ унафэщIхэм, хабзэ-
хъумэ IэнатIэм и IэщIагъэлIхэм. 
Абы зэфIэ кIышхуэ ирехьэлIэ 
рес публикэм щыпсэухэу дин 
зэмылIэужьыгъуэ зезыхьэхэм, 
лъэпкъхэм я зэхуаку зэгу ры-
Iуэныгъэ дэлъыным, ап хуэ дэуи 
ткIийуэ пэщIэтыфщ экстремиз-
мэмрэ терроризмэмрэ епха 
 гуп сысэхэм ди щIыналъэм 
 зыщегъэубгъуным, - къыхигъэ-
щащ КIуэ кIуэ Казбек. 

КъинэмыщIауэ, зэхуэсым 
иджы ри зэ къыщаIэтыжащ 
 Налшык  мэжджытыщIэ щыу-
хуэным ехьэлIа Iуэхухэр. Рес-
публикэм и Iэтащхьэм ар зи 
пщэрылъ къулыкъущIапIэхэм 
унафэ яхуищIащ а ухуэ ныгъэм 
теухуа дэфтэрхэр, гъуэгу кар-
тэхэр дызэрыт мазэр имыкIыу 
ягъэхьэзырыну. Абы хохьэ 
 Налшык къалэ администрацэм, 
минис терствэ щхьэхуэхэмрэ 
ведомствэ хэмрэ, КъБР-м и 
ДУМ-м я пашэхэр. 

- Зи гугъу тщIы мэжджыты-
щIэр ди республикэм щаухуэну 
дин IуэхущIапIэщIэхэм ящыщ 
зыщ, - жиIащ КIуэкIуэ Казбек. - 
Бахъсэн къалэм мы зэманым 
щаухуэ Тхьэ-анэ Щихъым и 
члисэр. Сэ си мурадщ абы ще-
кIуэкI лэжьыгъэхэм щыгъуазэ 
зыхуэсщIыну. 

ТАМБИЙ Линэ.

КIуэкIуэ Казбек Правитель-
ствэм и Унэм дыгъуасэ щри-
гъэкIуэкIа зэ хуэсым щытеп-
сэлъыхьащ республикэм     
ЩIалэгъуалэм я IуэхухэмкIэ     
и  министерствэм щызэфIах  
лэ жьыгъэхэм. Абы хэтащ         
КъБР-м и Прави тельствэм и 
УнафэщI Мусуков Алий, рес-
публикэм и Iэтащхьэм и Ад- 
министрацэм и УнафэщI 
 Къуэ дзокъуэ Му хьэ мэд, 
 КъБР-м и Правитель ст вэм и 
УнафэщIым и къуэдзэ  Хъубий 
Марат, егъэ джэ ны гъэмрэ щIэ-
ныгъэмкIэ  министр Езауэ Ан-
зор, щIалэ гъуалэм я Iуэхухэм-
кIэ министр Лу Азэмэт, КъБР-м 
и Iэтащхьэм и чэнджэщэгъу 
Миронов Николай. 

ЗЭХУЭСЫМ щаубзыхуащ ми-
нистерствэщIэр зэрызэхэтынум, 
абы къызэщIиубыдэну IэщIа-
гъэлIхэмрэ лэжьыгъэхэмрэ яте-
уха дэфтэрыр. ЗэрыжаIамкIэ, 
министерствэм и хэщIапIэу зэкIэ 
щытынущ Егъэджэныгъэмрэ 
щIэныгъэмкIэ министерствэр 
зыщIэс унэм и езанэ къатыр. Абы 
и нэIэм щIэту лэжьэнущ Волон-
тёр зэщIэхъееныгъэм зегъэу-
жьынымкIэ ресурс центрыр, 
Iуэху куэд щызэфIах республикэ 
щIалэгъуалэ IуэхущIапIэр. 

КIуэкIуэ Казбек Iуэхур зи 
пщэрылъхэм унафэ яхуищIащ 
министерствэщIэм и IэщIагъэлI 
26-р зыщIэсынур шыщхьэуIум и 
1 пщIондэ ягъэтэмэмыну,                          
КъБР-м 2023 - 2030 гъэхэм къри-

Я жыджэрагъыр
къаIэт

убыдэу щIалэгъуалэ политикэм 
зэрызыщиужьыну къэрал про-
граммэм и проектыр шы-
щхьэуIум и 30 пщIондэ ягъэ-
хьэзырыну. 

- МинистерствэщIэм лэжьыгъэ 
купщIафIэкIэ, республикэм и 
щIалэгъуалэр нэхъри зэщIэзы-
гъэуIуэн жэрдэмыщIэхэмкIэ 
 дыщогугъ, - къыхигъэщащ КIуэ-
кIуэм. 

Зэхуэсым апхуэдэу щытеп-
сэлъыхьащ КъБР-р илъэси 100 
зэрырикъум и саулыкъукIэ екIуэ-
кIыну Iуэхугъуэхэм щIалэгъуа лэ 
унэтIыныгъэ зиIэ куэд зэрыхэ-
тым. Апхуэдэхэм ящыщщ Кавказ 
 Ищхъэрэм и щIалэгъуалэм я 
щIыналъэпсо фестивалыр. Нал-
шык щекIуэкIыну а Iуэхугъуэ 
 дахэм кърихьэлIэнущ Урысей 
Федерацэм хыхьэ щIыналъэ 
куэдым я лIыкIуэу 2000-м нэс. 
Егъэджэныгъэ зэмы лIэужьы-
гъуэхэр, зэпеуэ хьэлэ мэт хэр къы-
зэщIэзыубыдэну а фестивалыр 
къызыхуэтыншэу егъэкIуэкIыныр 
мыхьэнэшхуэ зиIэу къилъытащ 
республикэм и унафэщIым. А 
лэжьыгъэхэм жыджэру хэтып-
хъэщ КъБР-м ЩIалэгъуалэм я 
Iуэху хэмкIэ и министерствэр.

КъБР-м и Iэтащхьэр дыгъуасэ яхуэзащ республикэм и 
 Муслъымэнхэм я дин IуэхущIапIэм (ДУМ) и унафэщI хэм, щIына-
лъэхэмрэ къалэхэмрэ я раис-Iимамхэм. ЗэIущIэм  хэтащ КъБР-м 
и ДУМ-м и пашэ Дзасэжь Хьэзрэталий, КъБР-м лъэпкъ 
Iуэхухэмрэ жылагъуэ  проектхэмкIэ и министр КIурашын Ан -
зор, КъБР-м ухуэныгъэмрэ псэупIэ-коммунальнэ хо зяйствэм -
кIэ и министр Бэрбэч Алим, Налшык къалэ адми нистрацэм и 
 Iэтащхьэ Ахъуэхъу Таймураз сымэ. 

КъБР-м и Iэтащхьэм и деж 
Стратегие зыужьыныгъэмрэ 
лъэпкъ проектхэмкIэ щылажьэ 
советым и зэIущIэ екIуэкIащ. 
Абы кърихьэлIащ КъБР-м и 
Пра вительствэм и УнафэщI Му-
суков Алий, КъБР-м къегъэ-
щIылIа федеральнэ инспектор 
нэхъыщхьэ Мэкъуауэ Тимур, 
правительствэм хэтхэр, мини-
стрхэр, муниципальнэ щIына-
лъэхэм я Iэтащхьэхэр, щIэны-
гъэ нэхъыщ хьэ щрат еджапIэ-
хэм я уна фэщI хэр, жылагъуэ 
зэгухьэныгъэхэм я лIыкIуэхэр. 

КъБР-м и Iэтащхьэ КIуэкIуэ 
Каз бек зэIущIэр къыщызэIуи-
хым жиIащ: «Республикэм и 
эконо микэм и дежкIэ илъэсым и 
япэ мазихыр тыншу щытакъым. 
Ди къэралым и Президентым и 
чэзум, зэгъэкIуауэ къищтэ уна-
фэхэм я фIыгъэкIэ ди жагъуэгъу 
къэралхэр зыщыгугъа щытыкIэ 
гугъухэм дыкъыхэкIыфащ, абы-
хэм я гугъащ Урысейм и эконо-
микэр зэхагъэзэрыхьу, жыла-
гъуэ-политикэ гъащIэр къагъэ-
тIасхъэу я мурадхэр зрагъэ-
хъулIэну, ауэ къайхъулIакъым. 
Урысей Федерацэм и властым и 
орган псори зэуIуу икIи зэгуры-
Iуэу лэжьащ: санкцэхэм ятеу-
хуауэ къэув упщIэхэр зэфIахащ, 
щытыкIэм елъытауэ унафэ пы-
хыкIахэр зэхалъхьащ, Iуэхухэр 
дэкIынымкIэ зыхуэныкъуэ дэф-
тэр хэр ягъэхьэзыращ. Ахэр псо-
ри сэбэп тхуэхъуащ щытыкIэ гу-
гъум дыкъикIынымкIэ. Абы къы-
дэкIуэуи зэи къэмыхъуа санк-
цэхэм къытхуагъэувыр зыщ - нэхъ 
жыджэру икIи щIэгъэхуэбжьауэ 
зэрызыдужьынырщ. Абы елъы-
тащ ди цIыхухэм, Къэбэрдей-
Балъ къэрым щыпсэухэм я гъа-
щIэр зэрыхъунур, икIи фэрэ дэрэ 
къалэнхэр диIэщ. Япэрауэ, ди 
экономикэмрэ социальнэ унэ тIы-
ныгъэмрэ щIэгъэхуэбжьауэ зе-
гъэужьыпхъэщ, абы папщIэ зэ-
рыхъукIэ къэдгъэсэбэпын хуейщ 
къэралым къыдит дэIэпыкъуны-
гъэр, апхуэдэуи республикэм и 
зэфIэкIри зэщIэдгъэуIуэу. Дгъэ-
хьэзыра стратегие дэфтэрхэм 
къыщыдгъэлъэгъуащ ди мурад-
хэмрэ къалэнхэмрэ, ахэр псори 
зыхуэунэтIар зыужьыныгъэр зэ-
редгъэфIэкIуэнымрэ зэрыщIэ д-
гъэ хуэбжьэнымрэщ. Къэралым 
и Президентыр щызгъэгъуэзащ 
республикэм и экономикэр, со-
циальнэ унэтIыныгъэр зыхуэдэм, 
фIыщIэ хуэсщIащ псэуныгъэ 
Iуэхухэм епха упщIэхэр зэфIэ-
хынымкIэ щIыналъэм дэIэпы-
къуэгъу къызэрыхуэхъум папщIи. 
Iуэхугъуэ нэхъыщхьэхэм ящыщу 
къэдгъэлъэгъуащ жылагъуэм я 
хэхъуэр, бюджет IэнатIэм пэрыт-
хэм, отрасль зэхуэмыдэхэм щы-
лажьэхэм я улахуэр къэIэтыныр». 

КъБР-м и Iэтащхьэм респуб-
ликэм и Правительствэм и Уна-
фэщI Мусуков Алий пщэрылъ 

ЗэфIагъэкIахэр къапщытэ,
къапэщылъхэр яубзыху

щи щIащ шыщхьэуIум и 1-м ще-
гъэжьауэ проценти 10 нэхърэ мы-
нэхъ мащIэу улахуэм хэгъэхъуэ-
ным теухуа Iуэхум нэхъ жыджэру 
хэлэжьыхьыну. «ПсэукIэм и фIа-
гъыр зыхуэдэнур елъытащ Къэ-
бэрдей-Балъкъэрым и цIыхухэм 
хуащIэ къэрал Iуэхутхьэбзэхэм, 
абы и лъэныкъуэкIэ зыхуей  хуэзэу 
зэфIэкI псори къэгъэсэбэпа 
 хъуркъым. Къару псори зэщIэд-
гъэуIуэу цIыхухэм хуащIэ къэрал 
Iуэхутхьэбзэхэр едгъэфIэкIуэ-
фынущ», - жиIащ КIуэкIуэ Каз-
бек.

ЩIыналъэм и УнафэщIым 
щхьэхуэу къигъэлъэгъуащ рес-
публикэм и промышленностым 
хуэунэтIауэ ирагъэкIуэкIыну зыу-
жьыныгъэхэр, инвесторхэр Iуэ-
хум къыхашэкIэрэ щIыналъэм 
къамыгъэсэбэпу щыIэ ресурсхэр 
экономикэм хуэгъэлэжьэным 
мы хьэнэшхуэ зэриIэм гулъытэ 
нэхъ хуригъэщIу. «НобэкIэ рес-
публикэм и экономикэм и IэнатIэ 
зэмылIэужьыгъуэхэм хэлъхьэ-
ныгъэхэр хуэзыщIыфыну инвес-
тор щхьэхуэхэм я гъусэу дубзыхуа 
Iуэхугъуэхэр щыIэщ. Абы Iэмал 
къыдитынущ унэтIыныгъэ зэ хуэ-
мыдэхэм къыщыщIэдгъэкI про-
дукцэр нэхъ псынщIэу зэрыхъукIэ 
нэхъыбэ тщIыну, абы и лъэны-
къуэкIэ нэхъ жыджэру дылэжьэн 
икIи дызыхуэныкъуэ унафэхэр 
къэтщтэн хуейщ», - жиIащ рес-
публикэм и УнафэщIым. КъБР-м 
и Iэтащхьэм пщэрылъ ящищIащ 
промышленностым и предприя-
тэхэм къапэщылъ къызэгъэпэ-
щыныгъэ, административнэ, 
 логистикэ къалэнхэр зэфIахы-
нымкIэ нэхъ щIэгъэхуэбжьауэ 
зыщIагъэкъуэну, апхуэдэуи Iуэ ху-
щIапIэхэм я лэжьыгъэхэм къри-
кIуахэм щагъэгъуэзэну. 

КъБР-м ухуэныгъэмрэ псэупIэ-
коммунальнэ хозяйствэмкIэ и 
министр Бэрбэч Алим къызэхуэ-
сахэм ятхутепсэлъыхьащ 2022 
гъэм Къэбэрдей-Балъкъэрым 
лъэпкъ проектхэр зэрагъэза-
щIэм кърикIуахэм. Мы илъэсым 
щIыналъэ проектхэмкIэ зэфIа-
гъэ кIын хуейуэ къапэщылъщ 
объект 90-м ухуэныгъэ, зэгъэпэ-
щы жыныгъэ лэжьыгъэхэр щра-
гъэкIуэкIыну. «ПсэупIэмрэ къалэ 
кIуэцIымрэ», «Егъэджэныгъэ», 
«Демография» «Узыншагъэ» 
лъэпкъ проектхэмкIэ объект 
 48-рэ яухуэнущ. Ухуэныгъэ 
лэжьыгъэхэр щекIуэкI щIыпIэхэм 
къызэрыгуэкI лэжьакIуэу, курыт 
щIэныгъэ зиIэ IэщIагъэлIу  2000-м 
нэблагъэ IэнатIэкIэ къыщы зэ гъэ-
пэща хъуащ. Егъэджэныгъэ 
унэтIыныгъэр къапщтэмэ, школи 
10 яухуэ, абы щыщу 3-р мы илъэ-
сым хьэзыр хъунущ. Школы-
щIэхэр къыщызэIуахынущ Нал-
шык, Прохладнэ, Бахъсэн, Нарт-
къалэ, Май къалэхэм, Куба, 
Псынабэ, Красносельскэ, Сэр-
макъ къуажэхэм. Къищы нэ мы-
щIауэ, сабий гъэсапIэу 5-рэ спорт 

IуэхущIапIэу 3-рэ щаухуэ Нал-
шык, Бахъсэн къалэхэм, Ташлы-
Тала, Шэджэм Ищхъэрэ, Новая 
Балкария жылагъуэхэм. Мы 
илъэсым и кIэм ирихьэлIэу ухуэ-
ныгъи 6-р лэжьыгъэм хуэхьэзыру 
ятынущ. Узыншагъэр хъумэным-
кIэ IэнатIэми лэжьыгъэшхуэхэр 
къыщрахьэжьащ: объекти 6-м 
ухуэныгъэхэр, зэгъэпэщыжыны-
гъэхэр щокIуэкI. Ахэр: Онкологие 
диспансерыр, Налшык щаухуэ 
поликлиникэщIэр, Дыгулыб-
гъуей, Аушыджэр, Куба, Iуащхьэ-
махуэ жылагъуэхэм щаухуэ ам-
булаторэ къудамэхэр. «Щэнхаб-
зэм зегъэужьын», «КИФЩI-м зе-
гъэужьын», «Комплексное раз-
витие сельских территорий» 
къэрал программэхэм хэту Нал-
шык, Солдатскэ станицэм, Iуащ-
хьэмахуэ жылагъуэм щыIэ 
объек ти 5-м лэжьыгъэхэр щра-
гъэ кIуэкI. «Къалэм тыншыпIэ 
къы щызэгъэпэщын» програм-
мэм кIэ мы илъэсым и кIэ пщIон-
дэ Налшык, Прохладнэ, Май, 
Тырныауз къалэхэм цIыхухэр куэ-
ду щызэхуэс щIыпIэу 13 зэIузэпэщ 
щащIынущ. «Псы къабзэ» щIы-
налъэ программэм хыхьэу 2023-
2024 гъэхэм я мурадщ Куба, 
Къулъ къужын Ищхъэрэ, Сэр-
макъ, Лашынкъей, Нартан, Бы-
лым, Тэрч, Къулъкъужын Ип щэ, Ан-
 зорей, Старэ Шэрэдж,  Къа рэ-Суу, 
Бабугент, Къэщкъэтау къуажэхэр 
псыкIэ къы зэ ры  зэрагъэпэщын 
объект 13 щау хуэну. 

Налшык къалэ псэупIэ унэ-
щIэхэр щащI районхэр псыкIэ 
къы зэгъэпэщыным хуэунэтIа 
ухуэ  ныгъэхэр щрагъэкIуэкI, а лэ-
жьыгъэхэр мы илъэсым зэ фIа-
гъэ кIынущ. А Iуэхум и гугъу ща -
щIым КIуэкIуэ Казбек Прави-
тельствэм пщэрылъ ящищIащ 
абы и лъэныкъуэкIэ Белая Речкэ 
 къуажэм и мызакъуэуи, Хьэсэ-
ней, Дыгулыбгъуей жылагъуэхэ-
ми псы къезышалIэ, зэрагъэкъа-
бзэ ухуэныгъэхэр щыухуэным 
 теу хуа упщIэхэми хэлэжьыхьыжы-
ну.

КъБР-м щэнхабзэмкIэ и ми-
нистр Къумахуэ Мухьэдин жи-
Iащ мы илъэсым и шыщхьэуIу 
ма зэм НыбжьыщIэхэм я театрым 
щрагъэкIуэкI зэгъэпэщыжыны-
гъэ лэ жьы гъэхэмрэ Щэнхабзэ 
зыу жьы ныгъэмкIэ центрым и 
ухуэныгъэмрэ и кIэм зэрына-
гъэсынур. Апхуэдэуи мы илъэсым 
зэфIагъэкIынущ Налшык къалэ 
дэт, Сабий музыкэ школ №2-мрэ 
 Анзорей къуажэм щыIэ, Гъуаз-
джэмкIэ сабий школымрэ къыщ-
рахьэжьэ зэгъэпэ щы жыны гъэ-
хэр. ЕтIанэгъэ апхуэдэ лэ жь ы-
гъэхэр щаухынущ Прохладнэ 
 къалэм дэт, ГъуазджэмкIэ сабий 
школым. Сыт и лъэныкъуэкIи 
зыхуей хуагъэзэжынущ Дыгу-
лыбгъуей, Уэзрэдж, Къамылы-
къуэ, Александровкэ, Аруан, 
Ташлы-Тала жылагъуэхэм щыIэ 
ЩэнхабзэмкIэ унэхэр. Минист-

рым къыхигъэщащ щэнхабзэм-
кIэ IуэхущIапIэхэр оборудова-
нэкIэ, унэлъащIэкIэ, макъамэ Iэ-
мэп сымэхэмкIэ къызэрызэра-
гъэпэщыр. Яухуэ щэнхабзэ 
объект хэм хэту абы къигъэлъэ-
гъуащ театрхэм я центру къра-
гъажьэу ЩIалэгъуалэ зэчии-
фIэхэм я уардэунэу зэрахъуэ-
кIыжа ухуэныгъэхэри. Ар 2024 
гъэм и кIэм хьэзыр  хъуну поп -
лъэ.

КъБР-м экологиемрэ щIыуэпс 
хъугъуэфIыгъуэхэмкIэ и министр 
Шаваев Ильяс зэрыжиIамкIэ, 
«Экология» лъэпкъ проектымкIэ 
Тырныауз и вольфрам-молибден 
комбинатым щIыуэпсым и шы-
нагъуэншагъэм зэран хуэмы-
хъуным хуэгъэпса лэжьыгъэ пыу-
хыкIахэр щрагъэкIуэкIынущ. 
2020 - 2024 гъэхэм къриубыдэу я 
мурадщ «Iуащхьэмахуэ лъапэ» 
лъэпкъ паркым и гъунапкъэм 
деж Бахъсэн псым къегъэщIы-
лIа, километр 13 хъу щIыпIэр 
ягъэкъэбзэну, псыр къыщиум 
деж зыри щызэтримыхьэн хуэ-
дэу. Апхуэдэу 2022 гъэм «Мэзхэр 
хъумэн» федеральнэ проектым-
кIэ гектар 91-м щIигъум жыгхэр 
щыхасащ.

ЗэIущIэм къыщызэщIакъуэ-
жащ лъэпкъ проектхэмрэ про-
граммэхэмрэ кърикIуахэр. 2019 - 
2021 гъэхэм, 2022 гъэм и япэ 
 мазихым хьэзыр ящIащ объект 
84-рэ: сабий садхэр, еджапIэхэр, 
театр, узыншагъэр хъумэнымкIэ 
IэнатIэм и IуэхущIапIэхэр, спорт, 
цIыхухэр псыкIэ къызэгъэ пэ-
щынымкIэ ухуэныгъэхэр.

КъБР-м и Правительствэм и 
УнафэщI Мусуков Алий япэ илъэс 
ныкъуэм республикэм и фи-
нанс-бюджет щытыкIэр зыхуэдэр 
къигъэлъэгъуащ. «Гъэ кIуар щиу-
хым къыкIэлъыкIуэ илъэсым и 
бюджетыр хэхъуэхэмкIэ сом ме-
лард 52-м нэблагъэу, хуримы-
къур сом мелуан 900 хъууэ къэт-
щтащ. 2021 гъэм и кIэм республи-
кэм и бюджетыр къэтщтащ. 
Илъэ сым и пэм щегъэжьауэ 
планым щIигъуу дгъэзащIэу до-
кIуэ, нэгъабэ дызэрыщытам 
 про цент 15-м нэблагъэкIэ де-
фIэкIыу. Псори зэхэту республи-
кэ бюджетым и хэхъуэр процен-
ти 130-м ноблагъэ. Налогым 
 къыдит ди хэхъуэр проценти         
115-рэ хъуащ. Илъэс ныкъуэм сом 
меларди 7 зэхуэтхьэсащ, абы 
къы хэкIыуи мы гъэм и кIэм иджы- 
рей бюджетым къыщыдгъэлъэ-
гъуа планым, сом мелард 13,4-м, 
щIедгъэгъун хуейщ. Сом мелард 
14 нэхърэ нэхъ мащIэ диIэн 
 хуейкъым… ЩIыпIэ бюджетхэми 
я щытыкIэр апхуэдэщ. Бюдже-
тым и хэхъуэ Iыхьэр сом мелард 
55-рэ хъун хуейщ икIи догугъэ 
илъэсым и кIэ пщIондэ феде-
ральнэ мылъкум щыщ иджыри 
къытIэрыхьэну. Мы зэманым 
ирихьэлIэу муниципальнэ, рес-
публикэ бюджетхэм ахъшэ 
 хъарзынэу къинауэ щытын 
 хуейщ, абы Iэмал къыдитынущ 
ком мерцэ кредитхэр къэдмы-
гъэсэбэпыну икIи социальнэ 
 къалэн псори и чэзум зэфIэд-
гъэкIыну», - жиIащ абы.

ЗэIущIэм кърикIуахэм япкъ ит-
кIэ, КъБР-м и Iэтащхьэ КIуэкIуэ 
Казбек гъэзэщIакIуэ властым и 
къэрал органхэм я лэжьыгъэм 
нэхъапэ щрагъэщын хуей унэ тIы-
ныгъэхэр къигъэлъэгъуащ икIи 
ахэр гъэзэщIа хъуным хуэгъэза 
пщэ рылъ зыбжанэ ящищIащ. 
«Мы зэманым социальнэ мы хьэ-
нэ зиIэ къалэн нэхъыщхьэу къыт-
пэщылъхэм ящыщщ цIыхухэр 
псыкIэ къызэгъэпэщыным пы-
щIа гугъуехьхэр зэфIэхыныр. Ин-
фраструктурэ проект нэхъ инхэу 
Бахъсэн, Дзэлыкъуэ щIыналъэ-
хэм щаухуэ псы хъумапIэхэм 
 къищынэмыщIауэ, къуажэхэр 
зэпыу имыIэу псы яIэнымкIэ про-
ектхэри дгъэхьэзырын щIэддзэ-
нущ», - жиIащ республикэм и Iэ-
тащхьэм.

КIуэкIуэ Казбек щIыпIэ адми-
нистрацэхэм я унафэщIхэм 
пщэрылъ ящищIащ а Iуэхум 
занщIэу яужь ихьэну. ПсэупIэ-ко-
мунальнэ хозяйствэмкIэ Iуэхут-
хьэбзэхэм я фIагъым хэгъэ-
хъуэным хуэунэтIауэ ирагъэкIуэкI 
Iуэхухэм хэту а лэжьыгъэри 
ягъэзэщIэнущ.

ЩIалэгъуалэ
зэгухьэныгъэщIэ

къоунэху
УФ-м и Къэрал Думэм 

 иджы благъэ етIуанэ еджэ-
гъуэу къыщащтащ «Сабий-
хэмрэ щIа лэгъуалэмрэ я 
урысей зэ щIэ хъее ны гъэм и 
IуэхукIэ» законопроектыр.

ДЭФТЭРЫМ къызэ ры-
щыгъэ лъэгъуамкIэ, зэ щIэ-
хъееныгъэр зытещIы хьар 
са бийхэмрэ щIа лэ гъуа лэм-
рэ я гъэсэныгъэм гулъы -          
тэ хуэ щIынырщ, щIэ ныгъэ 
IуэхукIэ унэ тIы нырщ, зы-
гъэпсэхугъуэ зэманыр яхуэ-
щхьэ пэу къа хузэ гъэ пэ щы-
нырщ, лъэ ныкъуэ куэдкIэ 
зэ рызаужьы фыну Iэмал-
хэм елэжьынырщ.

Законопроектым и япэ 
еджэгъуэр мэкъуауэгъуэм            
и 7-м къащтауэ щытащ. Абы 
япэ щIыкIэ къыщагъэлъэ-
гъуат сабийхэмрэ щIалэ-
гъуалэмрэ я урысей зэ-
щIэхъееныгъэм «Боль шая 
перемена» цIэр фIащыну. 
ЕтIуанэ еджэгъуэм дэф-
тэрым зэхъуэ кIыныгъэ 
 зыбжанэ Къэрал Ду мэм 
щыхилъхьэм, зэгухьэны-
гъэм и фIэщыгъэри Iуи-
хыжащ. Абы егупсысыну 
 Iэмал иратынущ зэщIэ-
хъееныгъэм хэтынухэм. 
Къы кIэлъыкIуэ зэхуэсыр 
 дыгъэгъазэм екIуэкIы нущ. 

КъищынэмыщIауэ, дэф тэ-
рым халъхьа зэхъуэкIы ны-
гъэ хэм япкъ иткIэ, зэ гу-
хьэныгъэ щIэм хуитыныгъэ 
иIэнущ федеральнэ бюд-
жетым къыхэкIыу ахъшэ 
къыIэрыхьэну, ар щIыналъэ 
къудамэхэм тригуэшэну.

Депутатхэр арэзы зы-
техъуа хэм ящыщщ, къы-
зэрагъэпэщ щIалэгъуалэ 
зэгухьэныгъэм дэ лэжьэн 
мурадкIэ, УФ-м и щIына-
лъэхэм я унафэщIхэм еп-
хауэ Iуэхур зэзыгъэуIу Iэ-
натIэ къы зэрагъэпэщы ну 
къы зэрыхалъ хьар. Ап хуэ-
дэуи зэщIэхъееныгъэр хуи-
тынущ и Iуэхухэр зе зыгъэ-
кIуэну хэщIапIэ хамэ къэ-
ралхэм къыщызэIуихыну, и 
му рад хэмкIэ зы техуэ ду-
нейпсо жылагъуэ зэгу хьэ-
ныгъэхэм дэ лэ жьэну. Дэф-
тэрым халъхьа зэ хъуэ-
кIыныгъэм хуит ещI зэгу-
хьэныгъэм и къудамэ сабий 
унэхэм къыщызэ рагъэ пэ-
щыну.

Законопроектым къы зэ-
ры щыгъэлъэгъуамкIэ, зэ гу-
хьэ ныгъэм цIыхушхуэ зэ-
щIи гъэуIуэнущ икIи ахъшэ 
къэ лэжьыным емыпха, зи             
Iуэху хэр къызэзыгъэпэщыж 
IуэхущIапIэ хъунущ. Абы хы-
хьэфынущ илъэсих ныб-
жьым къыщыщIэдзауэ ба-
лигъ ныбжьым нэмысахэр, 
щIэ ныгъэ нэхъыщхьэ зэ - 
 зы гъэгъуэтхэм я деж щиу-
хыу. Урысей сабий зэ щIэ-
хъее ныгъэм хыхьэну хуиты-
ныгъэ яIэнущ жы лагъуэ 
зэгу хьэ ныгъэхэмрэ НКО-
хэмрэ. 

УФ-м и Президентым 
 хуа гъэ лъэгъуэнущ сабий-
хэмрэ щIалэгъуалэмрэ я 
урысей зэгухьэныгъэщIэм и 
кIэлъыплъакIуэ советым и 
пашэ хъуну.

БАГЪЭТЫР  Луизэ.

ТхакIуэ, усакIуэ, журналист цIэрыIуэ Брай Адэлбий къызэралъхурэ илъэс 85-рэ ирокъу 

БРАЙ Адэлбий 1937 гъэм Щхьэлыкъуэ жылэм 
 къыщалъхуащ. Къуажэ школыр хъарзынэу  къиуха 
нэужь, ар 1954 гъэм щIэтIысхьащ Налшык дэт пед-
институтым. ЕджапIэм щыщIэсхэм щыгъуэ абы и 
усэхэр печатым къытехуэу  хуежьат. Езыр щIалэ 
жант, хэлъэт зиIэти, еджэнри тхэнри дэгъуэу зэди-
хьырт. Университетыр къыщиуха 1959 гъэм Адэл-
бий и усэ хъарзынэхэмкIэ куэдым фIыуэ къа-
цIыхуат. АтIэми, ар нэхъри цIэрыIуэ щыхъуар 
«Эльбрус» тхылъ тедзапIэм щыщылэжьа лъэ-
хъэнэрщ. Брайр нэгъуэщIхэм я Iэрытхыу тхылъ 
 тедзапIэм кърахьэ лIэхэм я  редактор къудейтэ-
къым - щIэныгъэфIи зыбгъэдэлъ, зи Iэзагъэми 
 хэхъуэ зэпыт щIалэм  езыми зиузэщIырт, и усэхэри 
сабийхэм яхуитх рассказхэри нэхъыбэрэ къытра-
дзэ хъуат. Абыхэм щытхъу псалъэхэр къыхужаIэрт. 
Ауэрэ дунейм къытехьащ и усэхэр щызэхуэхьэса и 
япэ тхылъыр («Щхьэгъубжэ нэху», 1963 гъэ). Кри-
тикхэри и тхакIуэгъухэри гуапэу зыIущIа а тхы- 
лъым куэд дэмыкIыу къыкIэлъыкIуащ Брайм са-
бийхэм яхуитха рассказхэр зэрытыр («Чэ фыщрэ 
 Щэуейрэ», 1966 гъэ). ИтIанэ, кIэщIу  зым и ужь ад-
рейр иту, 1975 - 1976 гъэхэм къыдигъэкIащ «Сыно-
кIуэ уи деж», «ХъуэпсапIэ» усэ тхылъхэр, прозэ тхы-
гъэхэр зэрыт «Пшапэ уэзджынэхэр» зи фIэщы-
гъэцIэ тхылъыр (1980 гъэ). Брайм и тхылъхэр 
урысыбзэкIи къыдэкIащ («Бег времени», 1976; «Зе-
леная улица», 1978). Ауэ псом  нэхърэ нэхъ игу 
зыхуэзагъэу абы къыдигъэкIауэ щытар 2000 гъэм 

Адэлбийрэ сэрэ дызэкъуажэгъу пэтми, гъунэгъуу дыщы-
зэрыцIыхуар  университетыр къэзухыу лэжьэн щIэздза   
нэужьщ. Школым сыщыщIэсми куэдрэ абы и цIэ зэхэсхырт, 
фIыуэ зэреджэм папщIэ щытхъу хужаIэу. ЕпщIанэ классыр             
къиуха нэужь, ар занщIэу институт зэрыщIэтIысхьэфам егъэ-
джакIуэхэр иригушхуэу, иригуфIэу тепсэлъыхьырт.

АУЭ иужьрей илъэс плIыщIым щIигъум дэ дыщызэхуэмыза е 
 телефонкIэ дыщызэмыпсэлъа махуэ щIагъуэ блэкIауэ къыщIэ-
кIынкъым. Лэжьэн щыщIэздза япэ махуэ дыдэхэм сэ сахэхуащ 
адыгэ щIалэ гуп дыгъэл, я гугъэр лъагэрэ я гуащIэр мафIэу 
жьэражьэу, езыхэм япэ лъэбакъуэхэр литературэм хачэу, тегуш-
хуауэ, яхузэфIэкIынур зыхуэдизыр ящIэжу. Псом япэу ахэр Кхъуэ-
Iуфэ Хьэчим, Къэжэр Пётр, Къэрмокъуэ Хьэмид, Брай Адэлбий 
сымэт. Адэлбий ныбжьэгъу гъунэгъу зэрысхуэхъуар дызэрызэ-
къуажэгъуми ди анэхэр зэрыгъэныбжьэгъуу зэрыщытами къыхэ-
кIауэ къыщIэкIынт.

Мис апхуэдэу дызэрыщIэри, зэрыжаIэуи, ди ерыскъы зэIурылъу 
дыпсэуащ. Апхуэдиз зэман щызэдэбгъащIэкIэ, куэдкIи узэрощIэ. 
Псом япэри нэхъыщхьэри Брай Адэлбий зэрыусакIуэрт. Апхуэдэу 
тхылъ пIащэ куэди къыдигъэкIакъым абы, ауэ и дэтхэнэ усэри гум 
дыхьэу, псэм къищтэу итхащ. Итхащ, зытетхыхьыр езым псэкIэ 
 игъэву.

Хамэ къэралхэм щыпсэу адыгэ усакIуэхэм я тхыгъэхэр ди щIэ-
джыкIакIуэхэм я деж нэхьэсыным сытым хуэдэу хэлIыфIыхьат 
Адэлбий! Сабийхэм яхуитха рассказхэр-щэ? НыбжьыщIэхэм я 
 психологиер зыхищIэу, я дуней тетыкIэр къыгурыIуэу итха сабий 
рассказ кIэщIхэр школ учебникхэм ихуащ. «Нур» журналым щы-
щы лэжьами апхуэдэ тхыгъэ куэд и Iэдакъэ къыщIэкIащ.

Адэлбий IэхъуэгъуэтегъэкI лэжьэкIэ жыхуаIэр ищIэртэкъым, 
зыщIидза Iуэхур тэмэму и кIэм нигъэсырт - ар усэу щрырет е га-
зетым традзэ сурэтым щIатхэ сатыр зыбжанэу ирехъу. Ар си нэгу 
щIэкIащ «Ленин гъуэгу» - «Адыгэ псалъэ» газетым дыщызэдэлэ-
жьа илъэсхэм корреспонденту къудамэм щыщIэсами жэуап зыхь 
 секретарым и къуэдзэу щыщытами. Iуэху тынштэкъым тхыгъэхэр 
газет напэхэм дахэу, щыуагъэншэу игъэзэгъэнри. Псом хуэмыдэу 
сатыр къэс бдзапцIэ гъэткIуауэ линотипкIэ къащыпу щыщыта 
 зэманым. Мы лэжьыгъэр техническэу къызыфIэщIыр щоуэ - абы 
елъытащ напэкIуэцIхэм я дахагъэр, нэхъыщхьэрщи, тхыгъэхэм я 
зэхэгъэувэкIэм къыбжаIэ гу нэхъ зылъытапхъэр. Жэуаплыныгъэш-
хуэ зыпылъ а IэнатIэр илъэс куэдкIэ Адэлбий ирихьэкIащ къы щы-
щIэхуэ щымыIэу.

«ЦIыху Iейр усакIуэфI хъуркъым», - жаIэ. А псалъэхэр Адэлбий 
деж щынэрылъагъут. Гу пцIанэт. Хьэлэлт. Зы тIэкIури и гум ежа-
лIэрт. Ауэ щIэхыу теужырт. Ныбжьэгъум щхьэкIэ имыщIэн щыIэ-
тэкъым. Зыгуэрым дэIэпыкъун, и сэбэп иригъэкIын папщIэ и щхьэ 
Iуэхур къыщигъанэр нэхъыбэт. Абы и фэтэрыр хьэщIэщым хуэдэт, 
апхуэдизкIэ цIыху куэд щызэблэкIырти. Зы махуэ-махуитI мыхъуу, 
мазэкIэрэ ар псэупIэ зыхуэхъухэр щыIэт. Университетым щIэтIыс-
хьэ дапщэм ядэIэпыкъуа? Сыт хуэдизым я тхыгъэ дунейм къыте -
хьа Адэлбий и фIыгъэкIэ? А псори ныбжьэгъу-жэрэгъум ноби ягу 
илъщ. Ныбжьэгъухэм цIэ лей гуэр зрамыт цIыху куэд щыIэкъым. 
ИIащ Адэлбии апхуэдэ цIэ лей. «Ярэби, АдыгэлI умылъэгъуауэ 
пIэрэ? АдыгэлI дэнэкIэ щыIэу пIэрэ?» - жаIэу зэупщIыжмэ, зи гугъу 
ящIыр Адэлбийт. А цIэ лейр абы екIупсырт. ФIыуэ илъагъу, фIыуэ 
къэзылъагъу ныбжьэгъу куэд иIащ Адэлбий, къэзыгъэпэжи къэ-
зымыгъэпэжыщи яхэту. Ауэ езыр а гурыщIэ иным - ныбжьэгъугъэм 
- псэкIэ хуэпэжу и гъащIэ Iыхьэр ирихьэкIащ. Аращ абы и усэхэри 
езыри дигу щIимыхур, ноби къытхэтым хуэдэу дыщIытепсэлъы-
хьыр, и гушыIэ дахэхэр щIэтIуэтэжыр. Адэлбий нэхъыфIу илъа-
гъухэм ящыщт «Тхьэм гъащIэм гу щыдигъахуэ» хъуэхъур. ГъащIэм 
гу   щимыхуэу дунейм ехыжа ди ныбжьэгъур къыщалъхуа махуэм 
 дэ ар фIыкIэ дигу къыдогъэкIыж. Ныбжьэгъу нэсыр зищIысыр 
цIыхум къыщищIэр ар фIэкIуэда иужьщ.

МЭЗЫХЬЭ Борис.
2017 гъэ 

Илъэс 15-м нэскIэ Адэлбий 
«Адыгэ псалъэ» газетым и ре-
дакцэм щылэжьат жэуап зыхь 
секретарым и къуэдзэу, 
иужькIэ илъэс зыбжанэкIэ 
«Нур» журналым и редакцэм - 
жэуап зыхь секретару. Зэман 
куэд дыдэ пфIэзыхь, уилри           
уи псэри зышх, ауэ удэзыхьэх 
газет, журнал Iуэхур абы фIы 
дыдэу игъэзащIэрт. Литера-
турэми, дауэ щытми, нэмыплъ 
иритакъым. Усэми, прозэми 
тхылъ зыбжанэ къыдигъэкIащ, 
Хэку зауэшхуэм и лIыхъужь-
хэм ятеухуа  «Псэ уахътын шэ-
хэр» поэмэр, «Пшапэ уэзджы-
нэхэр» повестыр, нобэрей зэ-
маным ехьэлIа рассказхэр хэ-
ту. Сабийхэм я бзэм, абыхэм я 
дунейм фIыуэ зэрыщыгъуа- 
зэм и сэбэпкIэ цIыкIухэми 
 хъар зынэу яхуэтхэрт. Итха псо-
ми бжьэпэтехуэ яхуэхъужам 
хуэдэщ иужь дыдэу къыдигъэ-
кIыжа «Гурэ псэкIэ» тхылъыр. 

УСАКIУЭ куэдым я тхыгъэ 
адыгэбзэкIэ зэридзэкIащ Брайм, 
абыхэм ящыщу хамэ хэку ис 
адыгэхэм я усэ гупышхуэ езыхэр 
зыщыпсэу къэралхэм я бзэхэм-
кIэ - тыркубзэ, хьэрыпыбзэ, ин-
джылызыбзэ е адыгэбзэм и ад-
рей диалектхэмкIэ тхауэ. Ауэ       
сыт итхами, сыт ищIами, сэ сигу 
нэхъ къызэринар «Щхьэгъубжэ 
нэху» тхылъ цIыкIумкIэщ. Да-
пхуэдизкIи гурыхуэу, таланткIэ 
Тхьэр зыхуэу псауэ щымытами, 
Брайм хури къуртэкъым тхакIуэм 
имы IэнкIэ Iэмал закъуэ зимыIэ 
зы зэфIэкI - и пIэм изагъэртэ-
къым. ТIысу зы щIыпIэ деж сыхьэт 
зыбжанэкIэ щысыныр и ажалт. 
Езыр цIыху зэтет щхьэкIэ, зэпы-
мыууэ зы щIыпIэ пIащIэрт, зы-
гуэрым хуэ зэн, зыгуэрым пэп-
лъэн хуейт  зэ пымыууэ. И усэ         
гуэр къызэры ригъажьэ сатырым 
хуэдэт псори: «Соплъ сыхьэтми, 
сыщытщ сыкIэрахъуэу...» ТхакIуэ 
лэжьыгъэр езыр кIэтIэржынэ 
лэжьыгъэщ, зэпыбгъэу мыхъуу. 
ШыIэрэ къарурэ къыппиубыду, 
еш  жы хуаIэр имыщIэу. Нэ-
гъуэщIу удэ зыхьэхынумрэ нэхъ 
фейдэ  къы зыпыкIынумрэ  
IэщIыб уигъэщIу. Уэ узыпэплъа, 
узэ рыщыгугъа щIы хьымрэ 
мылъкумрэ къып хуимыхьами, 
игъащIэкIэ къы зэрып хуимы хьы-
нур къыбгурыIуэжами, уи щIыб 
хуумыгъэзэфу. Уигури уи щхьэри 
зыхуэпабгъэр зыуэ: хунэсын! 
Алыхьым къуитар, уи гум къри-
лъхьа псори уи жьэкIэ къэпIуэ-
тэну, тхылъымпIэм тебгъэзэгъэ-
ну хунэсын... 

«Си Хэку,
си дыгъэ»

дунейм къытехьа и тхылъырщ («Гурэ псэкIэ»). 
Къэралым и ТхакIуэхэм я союзым хэта, журна-
листуи лэжьа Брай Адэлбий гъащIэшхуэ къимы-
гъэщIами, адыгэ литературэм хуищIа хэлъхьэны-
гъэхэм  папщIэ, и цIэр лъэпкъ щэнхабзэм къыхэ-
нащ.

Гу пцIанэт. Хьэлэлт

Ныбжьэгъум
и псалъэ

Илъэс плIыщIрэ тхум щIигъукIэ 
ныбжьэгъугъэ дахэ дяку зэху и-
лъащ Брай Адэлбийрэ сэрэ. Си 
ныбжьэгъур сэ сэщхьыркъабзэу - 
игукIи и фэкIи - Тхьэм щхьэ 
 къимыгъэщIарэ, жыпIэ хъуну-
къым. (Ныбжьэгъуншэу укъэнэ-
нущ, жыпIэмэ). Ди хьэл-щэнкIи, 
 гъащIэм гъуазэу щыдиIэ гуэр-
хэмкIи, ди цIыху щIыкIэкIи ды-
зэте мыхуэми, куэд дыдэ щыIэт 
гъусэ дызэхуащIу, гъунэгъу ды-
дэу дызэрашалIэу. Ар псом япэу 
ныбжьэгъугъэр зыми пэдмыщIу 
дгъафIэу, абы лъапIэныгъэу           
 иIэн хуейр къэтлъытэу дызэрып- 
сэурт, и уасэр куууэ къызэрыдгу-
рыIуэрт. 

Адэлбий и ныбжьэгъуу, и 
 цIы хугъэу щыта дэтхэнэми 
хуэдэу, сэ Iэджэрэ срихьэлIащ 
абы и щхьэ Iуэхур къигъанэурэ 
нэгъуэщIхэм я Iуэху зэфIигъэ-
кIыным лъэкI къимыгъанэу 
 елIалIэу. Зыгуэрым Iуэхутхьэбзэ 
хуищIэныр, и гузэвэгъуэ дигъэ-
кIыныр зэи къытехьэлъэртэ-
къым, уеблэмэ апхуэдэм иужь 
итыным дихьэхырт. Тхьэм ещIэ, 
цIыхухэр къыхуеин зэрыхъум, 
абыхэм фIы гуэр зэрахуищIэ-
фым щыгуфIыкIыу, езыми и 
щхьэр лъагэу иригъэлъагъужу 
къыщIэкIынт. НэгъуэщIым и 
насыпым уигъэгуфIэныр - 
«Щхьэ гъубжэ нэху» усэм и мы-
хьэнэ нэхъыщхьэм тету - аракъэ 
езыр цIыхуфI нэщэнэ хъужыр? 
ЦIыхур зэхэпщIыкIыфу ущы-
тыныр-щэ? Хэти къыщыщIынкIэ 
хъунущ ар - узэхэзыщIыкI, уи 
дзыхь зэбгъэзын ухуэныкъуэу. 
Сэри куэдрэ згъэунэхуащ ап-
хуэдэм деж Адэлбий гуапагъэу, 
псэ къабзагъэу игъэлъэгъуэ-
фыр, ар къыпхуэгузэвэфу, уи  
 гукъеуэр къыбдигъэпсынщIэфу, 
пщхьэщихыфу зэрыщытар. Сыт 
и уасэ псэлъэгъут ар езыр! Ара-
гъэнт дэ ди псалъэмакъхэр 
 мымащIэу жэщыбгхэм щIыщ-
хьэп  рыкIыр. Сэ сыт щыгъуи 
сфIэфIт абы сыбгъэдэсын, си 
псэм зигъэпсэхурт, си гур мамыр 
дэхъурт. 

Мыри ящыщт Адэлбий уб-
гъэдэсыну щIэгуапэм, щIэтын-
шым.

Творчествэм пыщIа цIыхухэм-
тIэ, къахокI зыкъызыфIэщIыж, 
езым зыкъызэрыщыхъужым зи 
нэр къыщипхъуэ. Мис абы куэдрэ 
ныбжь тредзэ тхэн Iуэхур зи 
IэщIагъэхэм я зэхущытыкIэм. 
Адэлбий ар и хьэрэм дыдэт - и 
щхьэ темылъ трилъхьэн жы-
хуэпIэр. Иримыгъэлейуэ пIэрэ - 
жыпIэну. (Абы и усэ тхылъхэм 
ящыщ зыр къыщызитым пса-
лъитI къудейт къытритхар: 
 «Емы кIу дыкъыумыщI»).

 Нобэр къыздэсым, шэч сощI: 
зэрыусакIуэ нэсыр тэмэму 
 къыгурыIуэжу, ар къилъытэу зэ-
ремысам къыхэмыкIыу пIэрэт 
Адэлбий нэгъуэщI Iуэхухэм, лите-
ратурэм пымыщIахэм, нэхъ 
щIыхь хэкIыпIэу къыфIэщIхэм, 
щIапыхьэр?

Сэ абы куэдрэ хуэныкъуэ сохъу, 
сигу зэи имыху си ныбжьэгъум. 
Сахуозэш жэщыбгхэм ящхьэп-
рыкIыу щыта ди псалъэ-                                     
макъхэм, абы и гуфIэкIэу сыт 
щыгъуи гуапэм, тIэкIуи нэщ-
хъей-нэщ хъейм. И гушыIэхэу хьэ-
рэ мыгъэншэхэм, къыщохъур-
джауэ къэхъуми, гужьгъэжь зы-
хэ  мылъ хэм. Ара хъунщ чэм 
имыIэу пщIы хьэпIэу щIэслъа-
гъури…

УсакIуэм и щхьэгъубжэм 
 къыдидз нэхур - мыужьыхыж 
нурщ. МыункIыфI уэздыгъэщ, 
сыт  хуэдиз зэману дэкIми. 
Пэжщ, ар зэщIэбгъэнэн хуейщ. 
Адэлбий зэщIигъэнат ар, дэнэ 
щIыпIэ  къиплъми ялъэгъуну и 
щхьэ гъубжащхьэм тригъэуват. 
Сыт щыгъуи блэн хуэдэу ма-
фIэр зэщIигъэстыну хунэсыжа-
къым. Зэ зэщIэбла нэхур ауэ 
сытми  ункIыфIыжыркъым. 
Псом хуэ мыдэу абы и бзийхэр, 
зэзакъуэ нэхъ мыхъуми, зи гум 
хи дзахэм я дежкIэ. Иджы 
жыжьэ хъуа 63 гъэм, усакIуэм и 
щхьэгъубжэр щызэIусхам щы-
гъуэ,  сэ си нэгум нэхур къы зэ-
рыщIэлыдам хуэдэу. Иджыри 
аращ: къыщIолыдэ пIалъэ-пIа-
лъэ кIэ рэ - дунеймрэ хьэршымрэ 
зэпищIэу, псэмрэ усэмрэ зэщIи-
гъаблэу.

КХЪУЭIУФЭ Хьэчим.
 2007гъэ

БРАЙ  Адэлбий
*   *   *

Си Хэку, си дыгъэ, дыщэ губгъуэ,
Сэ сщыгъупщэнкъым уэ уи Iуэху,
Мы си гур къеуэу, лъы Iубыгъуэ
Мы си Iэпкълъэпкъым къыщIэнэху.
Сыхъуауэ мысэ, сэ зыгуэркIи
Къэсхьынкъым, Лъахэ, уи гуэныхь,
Сэ сфIэфIщ сынотэм къару плIыщIкIэ,
Сымыхъуми нобэ лIы бэлыхь.
Си Хэку, си дыгъэ, дыщэ губгъуэ,
Сэ сщыгъупщэнкъым уэ уи Iуэху,
Мы си гур къеуэу, дыгъэ нурыр
Си нитIым хуиту къыщIэпсэху.

*   *   *
СщIым и жагъуэ жыпIэу, дзыхь умыщIу,
Зэзэмызэ уэ укъызоупщI:
«Си гур хощI, къысфIощIри жьы ухъуа,
Щхьэ апхуэдэу уи щхьэр зэщIэтхъуа?»
«Си псэм хуэдэ, аркъым жьы сыхъуауэ,
Ар зэгуэрым, тIэкIу укъэгубжьауэ,
Арщ уэ уи Iэр си щхьэм къыдэплъауэ...»

*   *   *
«ИIэщ кIэ дэтхэнэ лъагъуныгъэми!» -
ЖаIэу цIыхухэм куэдрэ ныпаупщI.
«ИIэ кIэ дэтхэнэ лъагъуныгъэми?» -
ГушыIэншэу пщащэр къызоупщI.
Iэгум илъу хузоший мы си щхьэ
ЗэщIэтхъуар, къысщыхъуу жэуап псо:
Хъуащ уахътынши, лъагъуныгъэр мылIэу,
Гум ихужми, тхъугъэхэм щопсэу.

НапэкIуэцIыр зыгъэхьэзырар ЩОМАХУЭ Залинэщ.

Нэхъыжь  теIущIыкIыпIэщ.
Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ Маринэщ.

Дыгъэр нуркIэ зэта 
гъащIэ купщIафIэ

РСФСР-м и къэхутакIуэ, 
 КъБР-м щIэныгъэхэмкIэ щIыхь 
зиIэ и лэжьакIуэ, профессор 
КIэрэф Майе Къамболэт и пхъу-
ращ ди республикэм щыпсэу 
бзылъхугъэхэм ящыщу щIэ-
ныгъэхэм я доктор япэу хъуар. 
Къэбэрдей-Балъкъэрым и щIэ-
ныгъэ лэжьакIуэ цIэрыIуэм 
 гъуэгуанэ купщIафIэ къикIуащ. 
Япэ иту, адрейхэм щапхъэрэ 
 гъуэгугъэлъагъуэрэ яхуэхъуу 
зи гъащIэр зыхьа еджагъэш-
хуэм мы махуэхэм егъэлъапIэ и 
илъэс 90 юбилейр. 

МАЙЕ ящыщщ зи сабиигъуэр, 
балигъ хъугъуэр Хэку зауэшхуэм 
и илъэс хьэлъэхэм, абыхэм къа-
кIэлъыкIуа лъэхъэнэ ткIыбжьым 
хиубыдахэм. Абы игу къызэри-
гъэкIыжымкIэ, зауэр щыщIи-
дзам щыгъуэ ар Налшык дэт 
курыт школ №9-м и етIуанэ клас-
сым щIэст, и ныбжьри илъэси 9 
ирикъуа къудейт. Къамболэт зан-
щIэу зыхригъэтхат ди щIына -
лъэм къыщызэрагъэпэщауэ щы-
та 115-нэ шууей дивизэм икIи абы 
хэту япэу фронтым Iухьахэм 
ящыщщ. 

- Хуабжьу къызэхьэлъэкIауэ 
щы тащ ар спэIэщIэ зэрыхъуар. 
Ди анэ Лидэрэ си дэлъху закъуэ 
Станислав цIыкIурэ зэрыхъукIэ 
сщхьэщахырт си гукъеуэр, арщ-
хьэкIэ адэр зэрызмылъагъум 
 сымаджэ срихъурт, апхуэдизу 
абы сыхуэныкъуэти, - игу къегъэ-
кIыж Майе. - Тхьэм и фIыщIэкIэ, 
гъащIэ иIэти, си адэри псэууэ бы-
нунэм къытхыхьэжащ. 

Адэмрэ пхъумрэ яку дэлъа гу-
рыщIэ къабзэм къригъэлауэ жи-
Iэжырт езы Къамболэти, бийм те-
кIуэу щалъхуа щIыналъэм къы-
щигъэзэжам щыгъуэ. А зауэ 
 нэ ужь лъэхъэнэ хьэлъэми пхы-
кIыфащ КIэрэфхэ я унагъуэр, ад-
рей унагъуэ минхэми хуэдэу, 
бийм зэтрикъута цIыхубэ хозяй-
ствэр зэфIэгъэувэжыным я къа-
рурэ зэфIэкIрэ ирахьэлIэу. Ауэ а 
гугъуехь псори апхуэдэу къы-
щыхъуртэкъым Майе, сыту жы-
пIэмэ абы и адэр къыщ хьэщытт, 
зэрыхъукIэ быныр игъафIэрэ 
 игъэгушхуэу. 

Курыт школыр къиухыу IэщIа-
гъэ къыхихын хуей щыхъум, Ма-
йе триухуат тхыдэм нэхъ куууэ 
 хуеджэну, арщхьэкIэ Къамбо-
лэти Лиди (ахэр тIури мэкъумэ-
шым хуеджат, Къамболэт абы 
щыгъуэ республикэм мэкъумэш 
хозяйствэмкIэ и министрт) зы-
щIэхъуэпсыр я бын пажэр я лъа-
гъуэм ирикIуэнырт. Апхуэдэу щы-
хъум, бзылъхугъэ ныбжьыщIэм 
къыхихащ биолог IэщIагъэр икIи 
абы щыхуеджащ Москва дэт къэ-
рал университетым, Ломоносо-
вым и цIэр зезыхьэм. Студент 
илъэсхэр щызу, купщIафIэу ири-
хьэкIащ адыгэ хъыджэбзым. 
ФIы уэ зэреджэм къыдэкIуэу, ар 
жыджэру хэтт МКъУ-м щекIуэкI 
жылагъуэ, студент гъащIэми. А 
зэманым ирохьэлIэ Майе и япэ 
къэхутэныгъэ лэжьыгъэхэри. Зэ-

фIэ кIышхуэ зыбгъэдэлъу къа-
лъытэ бзылъхугъэ цIыкIур абы-
хэм ар трагъэгушхуэрт и егъэ-
джакIуэхэм. 

КIэрэфым и гъащIэ псор тыхь 
хуищIащ лъэпкъ егъэджэны-
гъэмрэ щIэныгъэмрэ я зэфIэу-
вэныгъэм, ехъулIэныгъэм. Био-
логие щIэныгъэхэм я доктор, 
про фессор Iэзэм и къалэмыпэм 
къыпыкIащ къэхутэныгъэ лэ-
жьыгъэ купщIафIэ куэд. Аращ ди 
республикэм и еджапIэ нэхъыщ-
хьэм япэу къыщызэзыгъэпэщар 
ГенетикэмкIэ, селекцэмрэ жылэ-
хэм елэжьынымкIэ кафедрэ 
щхьэхуэр. Майе къигъэхъуа нар-
тыху, бжьыхьэсэ гуэдз, зэнтхъ 
лIэужьыгъуэхэр лъэпкъ щIэны-
гъэ-къэхутэныгъэр здынэсыфа 
лъа гапIэ къудейкъым, атIэ мэкъу-
мэш IэнатIэм мыхьэнэшхуэ щы-
зиIэ Iуэхугъуэ инхэщ. 

Биологие, мэкъумэш щIэны-
гъэхэм хэлъхьэныгъэфIхэр нобэ 
хуэзыщI щIэныгъэлIхэм я нэхъы-
бапIэр КIэрэф Майе и нэIэм щIэ-
тущ къэхутэныгъэхэм я гъуэгу 
мытыншым, ауэ хьэлэмэтым зэ-
рытехьар. А псомкIи Майе щап-
хъэ хуэхъуащ и адэр, зи зэфIэкI 
лъагэхэмкIэ ди республикэми 
къэралми щыцIэрыIуэ щIэны-
гъэлI щыпкъэ, зи илъэс 90-р мы 
гъэм зыгъэлъапIэ КъБКъУ-м и 
етIуанэ ректору 1965 - 1973 гъэхэм 
лэжьа, Хэку зауэшхуэм и вете-
ран, адыгэхэм ящыщу щIэны-
гъэхэм я доктор цIэр япэ зыхуа-
гъэфэща, КIэрэф Къамболэт 
 Наурыз и къуэм и гъащIэр, и гуп-
сысэхэр, и Iуэху зехьэкIэ мардэ-
хэр. Бгъэдэлъ зэхэщIыкI лъагэм, 
щIэныгъэ куум я фIыгъэкIэ, 
гугъу ехьхэм къапимыкIуэтрэ хэ-
кIы пIэ нэхъыфI дыдэхэр къи-
гъуэтыфу зэрыщытым къыхэ-
кIыу, Къамболэт и лъэужьым 
ири кIуа Майе хулъэкIащ КъБР-м 
и мызакъуэу, УФ-ми я щIэныгъэ 
лэжьакIуэ пажэхэм халъытэныр. 

- Шэч лъэпкъ зыхэмылъ Iуэху-
гъуэращи, си адэм увыпIэшхуэ 
щиубыдащ си гъащIэм. Къи нэ-
мы щIауэ, схузэфIэкIа, сыздынэ-
са лъагапIэхэмкIэ фIыщIэ ин яб-
гъэдэлъщ курыт школым сыще-
зыгъэджа IэщIагъэлIхэм я деж 
къыщыщIэдзауэ университетым, 
аспирантурэм, докторантурэм 
сыщызыунэтIа профессор цIэры-
Iуэхэм, - и егъэджакIуэхэм, гъа-
щIэм гъуэгугъэлъагъуэрэ щап-
хъэрэ щыхуэхъуа цIыхухэм ятоп-
сэлъыхь Майе. - Апхуэдэхэщ ноби 
си гум зи цIэхэр къина егъэ-
джакIуэхэу Врубель Верэ, Нечи-
пуренкэ Тамарэ, Куянцевэ Иринэ, 
профессор цIэрыIуэхэу Купер-

ман Фаинэ, Декапрелович Ле-
онард сымэ, нэгъуэщIхэри. Ап-
хуэдэ цIыху щэджащэхэм я Iуэху 
зехьэкIэр си гъащIэ мардэу сэри 
сыкъэгъуэгурыкIуащ.

Москва дэт университетыр 1955 
гъэм Майе диплом «плъыжькIэ» 
къиухащ. Абы ирихьэлIэу ар уна-
гъуэ хъуакIэт. Адыгэ бзылъхугъэ 
цIыкIум унагъуэм малъхъэ къа-
хуищIат я курсым и старостэу 
щыта, щIалэ Iэдэб икIи гъэса 
 Лучков Пётр. Майе зэрыжиIэм-
кIэ, Тхьэр къызэрыхуэупса насып 
ину къыщIэкIащ ар. Илъэс 50-м 
нэскIэ зэгурыIуэрэ зэдэIуэжу, нэ-
мысрэ пщIэрэ яку дэлъу зэдэп-
сэуащ зэщхьэгъусэхэр, я хъы-
джэбз закъуэ Лиди ягъэсащ, щIэ-
ныгъэрэ IэщIагъэрэ иратащ, я нэ-
хъыжьхэр щапхъэ хуащIу. Лидэ 
Ленинград къэрал университе-
тым и филологие факультетыр 
къиухащ, педагогикэ щIэныгъэ-
хэмкIэ кандидатщ. Мы зэманым 
Германием щопсэу, и унагъуэр и 
гъусэу.

Къэралым и еджапIэ нэхъыщ-
хьэхэм я нэхъ пажэр ехъулIэны-
гъэкIэ къэзыуха зэщхьэгъусэхэм 
Москва къэнэну Iэмал яIами, 
Налшык псэупIэ ящIащ, я щIэны-
гъэми адэкIи хагъэхъуащ. Пётр 
илъэс куэдкIэ КъБКъУ-м щри-
гъэджащ, мэкъумэш щIэныгъэ-
хэмкIэ доктор хъуащ, «УФ-м щIэ-
ныгъэмкIэ щIыхь зиIэ и лэ жьа-
кIуэ» цIэ лъапIэр къыфIащащ. 
Республикэм и жыггъэкI IэнатIэм 
хэлъхьэныгъэ ин хуэзыщIахэм 
ящыщщ Лучковыр. Псалъэм 
 пап щIэ, Кэнжэ жылэм и жыг 
хадэ шхуэр зи IэрыкIыр а щIэны-
гъэлI щыпкъэращ. 

1956 гъэм Майе щIэтIысхьащ 
Куржым Мэкъумэш щIэныгъэ-

хэм кIэ и академием къепхауэ 
лажьэ институтым и аспиран-
турэм. Бзылъхугъэр ерыщу пэ-
рыхьащ къэхутэныгъэщIэхэр зэ-
фIихыным. Абы и щIэныгъэ уна-
фэщIыр дунейпсо цIэрыIуагъ 
зиIэ академик Вавилов Николай 
и гъэсэнхэм ящыщ академик, 
къэ ралым и биолог пажэхэм 
ящыщ Декапреловичт. Бгырыс 
бзылъхугъэ цIыкIум бгъэдэлъ 
щIэныгъэ куумрэ зэфIэ кIыш-
хуэмрэ занщIэу нэрылъагъу 
 щыхъуащ профессорым икIи сыт 
и лъэныкъуэкIи абы сэбэп къы-
хуэхъуащ. 1961 гъэм Майе игъэ-
хьэзыращ икIи ехъулIэныгъэкIэ 
Тифлис щыпхигъэкIащ и канди-
дат диссертацэр, нартыху лIэу-
жьыгъуэщIэхэр къэгъэкIыным 
теу хуар. Зэман дэкIри, 1969 гъэм, 
КIэрэф Майе ди республикэм 
щыпсэу бзылъхугъэхэм ящыщу 
япэ дыдэ къыфIащащ «Биоло -
гие щIэныгъэхэм я доктор» цIэ 
лъапIэр. 

- Ди республикэм а лъэхъэнэм 
и пашэу щыта Мэлбахъуэ Тим-
борэ гулъытэшхуэ хуищIырт 
бзылъхугъэхэм щIэныгъэ нэ-
хъыщ хьэ егъэгъуэтыным. Ар хуа-
бжьу щыгуфIыкIауэ щытащ 
адыгэ бзылъхугъэм «щIэныгъэ-
хэмкIэ доктор» цIэр къызэрыс-
хуагъэфэщам. Абы щыхьэт те-
хъуэ телеграммэ къысIэрыхьат, 
си лэжьыгъэр ехъулIэныгъэкIэ 
пхызгъэкIагъащIэу, - жеIэ Майе. - 
Республикэм къыщызгъэзэжам 
щыгъуэ, гуфIэгъуэ зэхуэсхэр зэ-
хашауэ щытащ си саулыкъукIэ. 
Ахэр гуимыхужщ си дежкIэ... 

Адыгэ бзылъхугъэм къыфIа -
ща цIэ лъапIэм жэуаплыныгъэ 
лъаги къыдэкIуэрт. КъБКъУ-м и 
лэжьакIуэ пажэхэм ящыщу, КIэ-
рэфым щIэныгъэрэ зэфIэкIыу 
бгъэдэлъыр ирихьэлIащ рес-
публикэ мэкъумэш IэнатIэм зиу-
жьыным. 1973 гъэм абы ди уни-
верситетым къыщызэригъэпэ-
щащ икIи къызэIуихри и пашэ 
 хъуащ Кавказ Ищхъэрэм щыяпэ 
кафедрэр - ГенетикэмкIэ, селек-
цэмрэ жылэхэр хэхынымрэ елэ-
жьыр. Абы щрагъэкIуэкIа къэху-
тэныгъэхэм щIэупщIэшхуэ щи-
Iащ къэралым и щIыналъэ куэ-
дым. Майе зыхэт щIэныгъэлI 
гупыр зэлэжьахэм ящыщу 
«Ю билейная-50» нартыху, «Ка-
бардинка» бжьыхьэсэ гуэдз лIэу-
жьыгъуэхэм ВДНХ-м и дыщэ ме-
далхэр къыхуагъэфэщауэ щы-
тащ. 

1973 - 2016 гъэхэм къриубыдэу 
КIэрэф Майе щытащ езым къы-
зэIуиха кафедрэм и унафэщIу. 
ЗэфIиха щIэныгъэ-къэхутэныгъэ 

лэжьыгъэ купщIафIэхэм къа-
дэкIуэу (абыхэм я бжыгъэр 200-м 
нос) а лъэхъэнэм къриубыдэу 
Майе игъэхьэзыращ щIэныгъэ-
хэмкIэ кандидатрэ доктору пщIы 
бжыгъэхэр. Ар ирогушхуэ и лъэу-
жьым ирикIуа и гъэсэнхэм, пхи-
ша лъагъуэм техьэ щIэныгъэлI 
ныбжьыщIэхэм я ехъулIэныгъэ-
хэм щогуфIыкI. Абы зэрыжиIэм-
кIэ, генетикэр иджырей лIэщIы-
гъуэм гулъытэшхуэ зыгъуэт 
 щIэ ныгъэ унэтIыныгъэщ. Абы 
щIа лэгъуалэ куэд зэрыдихьэхым 
що гуфIыкI КIэрэфыр. Апхуэдиз 
илъэскIэ зи пашэу щыта кафед-
рэм иджы и унафэщIщ Майе 
иригъэджа, щIэныгъэ-къэху тэ-
ны гъэм хиша адыгэ IэщIагъэлI 
щыпкъэ Пэрыт Андзор. Лэжьы-
гъэм и пIалъэ фIыуэ зыщIэ щIа-
лэми адрей и гъэсэнхэми яб-
гъэдэлъ зэфIэкIхэм кIэлъоплъ 
еджагъэшхуэр, зыIэрагъэхьэ те-
кIуэныгъэхэм иригушхуэу, ирипа-
гэу. Абыхэм яхэтщ ехъулIэны-
гъэфIхэр яIэу ди къэрал иным 
хыхьэ нэгъуэщI щIыналъэхэми 
щылажьэхэр. КIэрэфыр уни-
верситетым и аспирантурэхэм 
ящыщ зым и унафэщIуи щытащ 
куэдрэ. 

Псори зэхэту къапщтэмэ, 
илъэс 60-м щIигъукIэ лъэпкъ 
щIэныгъэм и зыужьыныгъэм 
хьэ лэлу хуэлэжьащ КIэрэф 
 Майе. Абы и гъащIэр хуэбгъадэ 
хъунущ КIыщокъуэ Алим и къа-
лэмыпэм къыпыкIа «Мывэм тет 
удз» усэ цIыкIум ди нэгум 
къыщIигъэувэ къэкIыгъэм и об-
разым. «Зы удз цIыкIу закъуэ 
мывэм тету, Дунейр мышынэу зэ-
пеплъыхь, Къуэм дэтщ и лъэп-
къыу ар зыщыщыр, Езым жьы 
къепщэр къыщымысхь…» Япэу 
ущытыныр пщIэрэ щIыхьрэ зы-
пылъ Iуэхуу зэрыщытым къы-
дэкIуэу, абы гугъуехьу пыщIари 
къыхощ усэм, итIани «Мытынш-
ми лъагэу утетыныр, Улъагэм 
 дыгъэр уэрщ зэтар!» Еджагъэш-
хуэм и апхуэдэ гуащIэр гулъы-
тэншэ хъуакъым. Абы мызэ-
мытIэу къыхуагъэфэщащ УФ-м, 
КъБР-м я министерствэхэм, 
 КъБАССР-м и Совет Нэхъыщ-
хьэм, КъБР-м и Правительствэм 
къабгъэдэкI щIыхь, фIыщIэ 
тхылъхэр, да мыгъэ лъапIэхэр. 
2007 гъэм ар пашэ щыхъуащ 
«КъБР-м и бзылъхугъэ пажэ» 
 зэпеуэм. Майе дежкIэ псом 
 нэхърэ нэхъ лъапIэщ и унагъуэм 
исхэм, и гъэсэнхэм, и благъэхэм, 
Iыхьлыхэм,  гъунэгъухэм къы-
хуащI гулъытэр. 

Ди республикэм и щIэныгъэ 
лэжьакIуэ цIэрыIуэ КIэрэф Майе 
Къамболэт и пхъум дохъуэхъу 
къыщалъхуа махуэмкIэ. ФIыуэ 
илъагъухэм къыхужаIэ хъуэхъум 
дэри дыхоувэри, узыншэу, бын 
гукъеуэ имылъагъуу псэуну ди 
 гуапэщ. И щIалэгъуэм зи бзий 
нэхухэмкIэ къыхуэгуэпа дыгъэр 
къуэмыхьэжу иджыри куэдрэ 
къытрырепсэ бгырыс бзылъху-
гъэ цIэрыIуэм. 

ЖЫЛАСЭ Маритэ.

Бадзэуэгъуэм и 16,
щэбэт

1922 гъэм къалъхуащ 
адыгэ тхакIуэ КIэрэф 
Мухьэмэд.

1935 гъэм къалъхуащ    
СССР-м спортымкIэ щIыхь 
зиIэ и мастер, къэралым 
щэнейрэ и чемпион,              
КъБР-м физкультурэмрэ 
спортымкIэ щIыхь зиIэ и 
лэжьакIуэ Къуэдзокъуэ 
Анатолэ.

1940 гъэм къалъхуащ ис-
кусствоведенэмкIэ доктор, 
КъБКъУ-м и профессор 
Мэлбахъуэ Борис.

Дунейм и щытыкIэнур
«pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-
дус 26 - 27-рэ, жэщым гра-
дус 19 - 20 щыхъунущ.

Бадзэуэгъуэм и 17,
тхьэмахуэ

Уголовнэ щIэпхъаджа-
гъэ зылэжьахэм я хьэку-
мыр щIэным епха Iэна-
тIэхэм я дунейпсо махуэщ 

1942 гъэм къалъхуащ 
КъШР-м и Правительствэм 
и УнафэщIу лэжьа, эконо-
микэ щIэныгъэхэм я канди-
дат, УФ-м щIыхь зиIэ и 
 ухуакIуэ Уэз Анатолэ.

1948 гъэм къалъхуащ 
шэрджэс сурэтыщI Къар-
дэн Мухьэдин.

Дунейм и щытыкIэнур
«pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-
дус 25 - 26-рэ, жэщым гра-
дус 19 - 20 щыхъунущ.

Бадзэуэгъуэм и 18,
блыщхьэ

ГъущIгъавэм и дунейпсо 
махуэщ 

1849 гъэм къалъхуащ 
ады гэ джэгуакIуэ Мыжей 
Сэхьид.

1932 гъэм къалъхуащ 
тхакIуэ, литературэдж, ис-
кусствовед, критик КIура-
шын БетIал.

Дунейм и щытыкIэнур
«pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм 
 градус 23 - 24-рэ, жэщым 
градус 17 - 18 щыхъунущ.

Налшык къалэ дэт поликлиникэ             
№1-м и къудамэу Брамтэ хьэблэм 
дэтым зэгъэпэщыжыныгъэ лэжьы-
гъэхэр щрагъэкIуэкI. «КъБР-м узын-
шагъэр хъумэнымкIэ и IуэхущIапIэ -
хэу цIыхухэм япэу зызыхуагъазэхэр 
къэгъэщIэрэщIэжын» щIыналъэ про-
граммэмкIэ зыхуей хуагъэзэж Iуэху-
щIапIэм федеральнэ бюджетым 
къыхэкIыу сом мелуан 33,4-рэ хуха-
хащ. 

ЗЭГЪЭПЭЩЫЖЫНЫГЪЭ лэжьыгъэ-
хэр 2021 гъэм и мэлыжьыхь мазэм 
щIадзащ. Абы лъандэрэ унащхьэр, лъэ-
гухэр, зэрагъэплъ системэхэр, инженер 
коммуникацэхэр, ток зэрекIуалIэ кIап-
сэхэр щIэуэ зэрахъуэкIащ. «Псоми зэ-
хуэдэу къагъэсэбэпхэр» къэрал про-
граммэм ипкъ иткIэ, къэкIухьыныр 
 къы зытехьэлъэ цIыху щхьэхуэхэм пап-

Зыхуей
хуагъэзэж

щIэ лифт ягъэуващ, унэм и щIыхьэпIэм 
пандус хуащIащ. IуэхущIапIэм и етIуанэ, 
ещанэ къатхэм щыIэ пэшхэр сыт и 
лъэныкъуэкIи зыхуей хуагъэзащ, абы-
хэм щылэжьэнущ унэтIыныгъэ зэхуэ-
мыдэхэмкIэ щIэныгъэ зиIэ дохутырхэр. 

Мы зэманым зэрагъэпэщыж унэм и 
япэ къатыр. Ар сыт и лъэныкъуэкIи 
цIыхухэм я тыншыпIэм хуэщIауэ щы-
тынущ. Абы хэтынущ пIащIэгъуэкIэ 
дэIэпыкъуныгъэ хуэныкъуэхэм Iуэхут-
хьэбзэ щыхуащIэ, сымаджэхэм щеIэзэ, 
ЭКГ щащI, узыфэ зэрыцIалэхэр къы-
щахутэ пэшхэр, сабийхэм папщIэ фи-
льтр-боксхэр. Апхуэдэуи, ОРВИ узыфэр 
зыпкърыт сымаджэхэр адрейхэм зэран 
яхуэмыхъун папщIэ зэрызэщхьэща-
гъэкIыну щIыкIэри Iуэхум къыхалъытащ 
- абыхэм щхьэкIэ щIыхьэпIэ щхьэхуэ 
ящIащ.

ЩIыналъэ программэмкIэ IуэхущIа-
пIэм къыIэрыхьащ сом мин 686-кIэ ЭКГ 
аппаратрэ сом мелуан 11,1-рэ зи уасэ 
рентген Iэмэпсымэрэ.

Зэгъэпэщыжыныгъэ лэжьыгъэхэр и 
кIэм нагъэсынущ мы гъэм и шыщхьэуIу 
мазэм.

ЩХЬЭЩЭМЫЩI  Изэ.

«ГъуэгуфI шынагъуэншэхэр» лъэпкъ проектым тету ирагъэ-
кIуэкI лэжьыгъэхэм Къэбэрдей-Балъкъэрым щыпащэ. Рес-
публикэм и район псоми щIыналъэ мыхьэнэ зиIэ гъуэгухэр 
къыщагъэщIэрэщIэж.

ЗЭРАГЪЭПЭЩЫЖХЭМ ящыщу и нэхъыбэр, къэбгъэсэ бэ-
пыфын хуэдэу, хьэзыр хъуакIэщ. Абыхэм хабжэ Дзэлыкъуэ 
 щIыналъэм ит къуажэхэм ящыщу плIыр зэлъэзыгъэIэс, зи кIы-
хьагъыр километр 16-м нэблагъэ автомобиль зекIуапIэмрэ 
 ЯтIэкъуэ къуажэм километритIкIэ пхрыкI уэрам нэхъыщхьэм-         
рэ. 

Дзэлыкъуэкъуажэ - Дзэлыкъуэ - Белокаменкэ автомобиль зе-
кIуапIэм телъ асфальт-бетон «уэншэкум» и щхьэфэр трагъэ -
къэбзыкIащ, къэнам щIэзыгъэбыдэ ЩМА-16 щыхуэр тракIащ, 
 гъуэгу бгъунжу къыпыхьэхэр зэгъэзэкIуарэ дахэу «къыпащIащ», 
гъунэхэр яубзыхуащ.

Гу лъытапхъэщ, ищхьэкIэ зи гугъу тщIа километр 16-м нэбла-
гъэр социальнэ мыхьэнэ зиIэ IуэхущIапIэ куэдым зэрекIуалIэр. 
Абыхэм ящыщщ, псалъэм папщIэ, курыт еджапIэр, сабий садыр, 
щэнхабзэмкIэ унэр, амбулаторэр, фельдшер-акушер IуэхущIа-
пIэр, мэжджытыр.

ЯтIэкъуэ жылэм щылажьэхэм а къуажэм и уэрам нэхъыщхьэм 
асфальт-бетон «уэншэку» тIуащIэ трабзащ, лъэс зекIуапIэу къе-
гъэщIылIар зыхуей щыхуагъэзащ, а псоми я Iуфэхэр ягъэбы-           
дащ, машинэ зэблэкIыпIэм и кIыхьагъкIэ къитхъа хужь тракIащ, 
гъуэгугъэлъагъуэ нагъыщэхэр щагъэуващ, лъэс зэпрыкIыпIэхэр 
щыхагъэунэхукIащ. 

«Мы щIыпIэм Iуэху щызыщIэ гъуэгуухуэхэм я къалэнхэр мазитI 
иримыкъукIэ нэхъ псынщIэу зэфIагъэкIащ, абы щыгъуэми я фIа-
гъым зымащIэкIи щыкIэрамыгъэхуу, - жеIэ Къэбэрдей-Балъ-
къэрым и «Управдор» IуэхущIапIэм и унафэщI Мзокъуэ Тембу- 
лэт. - АбыкIэ щыхьэтщ республикэм ТранспортымкIэ и министер-
ствэм егъэщIылIа лабораторэм Дзэлыкъуэ щIыналъэм щри-
гъэкIуэкIа къэпщытэныгъэхэр». 

 ЛУЦЭ СулътIан.

- Лианэ, газет щIэджыкIа кIуэ-
хэм нэхъ гъунэгъуу закъеб-
гъэцIыхуамэ, ди гуапэт?

- КIэщIу жысIэмэ, сэ сыегъэ-
джакIуэщ, сысурэтыщIщ, сымо-
дельерщ, сызыхэIэбэ, си Iэпэ 
къызыпекIуэкI дэтхэнэми адыгэ 
нэщэнэ зэрыхэслъхьэным сы-
хущIэкъуу сопсэу. Малкэ къуа-
жэм сыкъыщалъхуащ. Лъэпкъ-
кIэ Щоджэнхэ сащыщщ. Жы-
лэм дэт курыт еджапIэр къэзуха 
нэужь, сыщIэтIысхьащ 
 КъБКъУ-м и педагогикэ факуль-
тетым. Пэжу, си гуращэу, сызы-
щIэхъуэпсу щытар журналист-
хэр щагъэхьэзыр факультетыр 
арат, ауэ а зэманым ди универ-
ситетым апхуэдэ къудамэ 
иджыри къызэ ригъэпэща тэ-
къым. Хамэ щIыпIэ сыкIуэу сы-
щеджэну сигу къэ кIыртэкъым, 
сыту жыпIэмэ адэ-анэр къэзгъа-
нэу жыжьэ сыкIуэ фынутэкъым. 
Езыхэри сызы щIэ тIысхьа фа-
культетымкIэ мыарэ зыуэ щытти, 
нэгъуэщI пса  лъэмакъкIэ сапи-
хьэртэкъым. 

Урысыбзэр фIыуэ зэрысщIэм 
щыгъуазэ, «Горянка» газетым и 
редактор нэхъыщхьэ Къаныкъуэ 
Заринэ и жэрдэмкIэ илъэс зыб-
жанэкIэ цIыхухэм садэгуэшащ 
модэм ехьэлIауэ сиIэ Iуэху еп-
лъыкIэхэмкIэ. Тхэныр апхуэдиз-
кIэ сигу ирихьырти, журналист-
хэр щагъэхьэзыр факультетым 
сыкIуэну сытегушхуащ мызэ-
мытIэу, ар къызэIуаха нэужь. Ауэ 
сыщеджэ къудамэм и унафэщI 
Дым Елдаррэ кафедрэр зи Iэ-
мыщIэ илъ Къаныкъуэ ФатIи-   
мэ рэ сыкъызэтрагъэувыIащ. Но-
бэр къыздэсым зи чэнджэщкIэ 
къысхуэгуапэ, сытым дежи зы-
къысщIэзыгъакъуэ Къаны къуэм 
сыхуэарэзыщ. ИлъэсиплI хъуауэ 
Промышленность псын щIэмкIэ 
Налшык дэт колледжым студент-
хэм IэщIагъэ щрагъэ гъуэт еджа-
пIэм дыщэидэм щы хузогъаджэ, 
щыхузогъасэ. Сэ зэи хэдыкIым 
сызыIэпишэну, абыкIэ лэжьыгъэ 
гъэщIэгъуэнхэр къэзгупсысыну 
си гугъакъым. Дыкъэзыухъу-      
реихь дунейм, щIы уэпсым ятеу-
хуа сурэтхэр сщIыуэ сыпсэун си           
гугъащ, ауэ…

- Сыт апхуэдизу уи гъащIэм 
къыщыхъуар, узыщIэхъупсам и 
кIуапIэр нэгъуэщI лъэныкъуэ-
кIэ щхьэ пхъуэжа?

- СызыщIэс  еджапIэм къи-
гъэув къалэнхэм ящыщ зыт 
илъэс  къэс уэ езым бдыжа,  
къэбгупсысыжа фэилъхьэгъуэ-
хэр утыку щыбгъэлъэгъуэныр. 
Адрейхэм илъэсым и кIуэцIкIэ        
зэ гъэлъэгъуэныгъэ ирагъэ кIуэ-
к Iмэ, сэ тIэунейрэ згъэлъагъуэ 

ХъуэпсапIэхэр си 
лъэпкъым епхащ

хъуащ. Щыгъынхэр адыгэ уа гъэ-
кIэ, тхыпхъэкIэ згъэщIэращIэу 
щIэздзащ. Си жагъуэ зэры хъущи, 
дыщэидэм, хэдыкIым куууэ ды-
хурагъэджакъым еджапIэм, сэ 
езыр Адыгейм сыкIуэурэ зез-    
гъэ сэжауэ аращ. КъызэхъулIэу 
къэзбжащ хэдыкIыр, ауэ къы-
жыIапхъэщ си лэжьыгъэхэр ад-
рейхэм зэремыщхьыр. Сэ нэ-
хъыбэу сызэлэжьыр фэращ. 
Тхыпхъэ тызощIыхь, уагъэкIэ              
согъэщIэращIэ. Къэзгупсысхэм 
я нэхъыбэр унэкIуэцIхэм я                 
блынджабэхэр зэрыбгъэщIэра-
щIэ  хъунхэщ.

- СызэрыщыгъуазэмкIэ, Лиа-
нэ, уи япэ ехъулIэныгъэр Мос-
ква къыщожьэрт уэ, бжьыпэ 
увыпIэри абы къыщыпхуагъэ-
фэщащ.

- Пэж дыдэщ. УагъэкIэ зэIу-
щауэ сщIа лэжьыгъэм Москва 
увыпIэ нэхъыщхьэр къыщратащ. 
Абы иужькIэ нэхъри ситхьэ-                     
къуащ дыщэидэм, фэм елэ жьы-
ным, уагъэ щIыным. Си псэм 
щыщ зыхэслъхьа лэжьыгъэхэр 
2019 гъэм Налшык щызгъэлъэ-
гъуащ. СщIэхэмкIэ, злэжьхэмкIэ 
нэгъэсауэ сыарэзыуэ щыткъым, 
Iэмал зэриIэкIэрэ си щIэныгъэм 
зэрыхэзгъэхъуэным  сыхущIокъу.

Ар си мураду Москва сыкIуэ-
ри, абы аспирантурэр къыщы-
зухыжащ. Си егъэджакIуэу щы-
тар дуней псом къыщацIыху, 
модэм и тхыдэдж Васильев 
 Александрщ. «Мода и стиль» 
лъэ  ныкъуэмкIэ сиIэ щIэныгъэр 
нэхъри щезгъэфIэкIуащ абы и 
деж. Васильевым и арэзыны-
гъэкIэ сэ сагъэкIуауэ щытащ те-
левиденэм и япэ каналым къи-
гъэлъагъуэ «Модный приговор» 
нэтыным. Модельерхэм, дизай-
нерхэм садэщIыгъуу сылэжьащ, 
мызэ-мытIэуи си лэжьыгъэхэр 
утыку кърахьащ. Модэм фIыуэ 
хэзыщIыкI, журналист, тхакIуэ, 

артист куэдым щапхъэгъэлъа-
гъуэу яIэ Хромченкэ Эвелинэ и 
лекцэхэми сыщIэсащ. Абы жиIа, 
зытепсэлъыхьа куэдыр нобэми 
къызогъэсэбэп. Ауэ сигу имы-
кIыж Iуэхугъуэу щытщ Васильев 
Александр си хэдыкIым папщIэ 
жиIахэр, ар абы зэригъэлъэпIар. 
Си хэдыкIыр тыгъэ хуэсщIат Ва-
сильевым, ауэ ар сIихакъым. 
«Апхуэдиз зэманрэ къарурэ 
зытебгъэкIуэда лэжьыгъэр ауэ 
къасщтэу си унэ схьыфыну-
къым. КъищынэмыщIауэ, мып-
хуэ диз дахагъэр къызэрысщэ-
хун, абы пэувыфын сом сиIэ-
къым икIи апхуэдэ мылъкуи 
щыIэкъым», - жиIащ абы.

- Ар куэд и уасэщ, Лианэ, ду-
ней псом пщIэрэ щIыхьрэ щы-
зиIэ цIыхум  гулъытэ лъагэ уи 
IэдакъэщIэкIым къыхуищIы-
ныр… Ап хуэдизу ягъэлъапIэу, 
уасэншэу къалъытэ уи лэжьы-
гъэхэр дэнэ щIыпIэ щыбгъэлъэ-
гъуа?

- Си гъэлъэгъуэныгъэхэр, мас-
тер-классхэр мызэ-мытIэу ще-
кIуэ кIащ ди щIыналъэм, 
 Ин гушым, Адыгейм, Осетие 
 Ищ хъэрэ-Аланием, Чехием, Тыр-
кум. Су рэтыщIхэм я дунейпсо 
зэгухьэ ныгъэм иригъэкIуэкI гъэ-
лъэ  гъуэ ныгъэхэм куэдрэ сашэ.

Гулъытэ гуапэ щызогъуэт сы-
щалъхуа щIыналъэми. Телевиде-
нэм нэтынхэр щагъэхьэзыр си 
творчествэм теухуауэ, зэIущIэ 
зэмылIэужьыгъуэхэм срагъэб-
лагъэ. Иджыблагъэ, Урысей 
 щIалэгъуалэм я махуэр ща-
гъэлъапIэм, КъБР-м и Iэтащхьэ 
КIуэкIуэ Казбек зыIущIа гупым 
сахэтащ. Абы псалъэ къыщыза-
тати, си хъуэпсапIэу щыт, сызы-
телажьэ проектыр къызэхъу-
лIэну, абыкIэ щIэгъэкъуэн сиIэ- 
ну сызэригуапэр жысIащ. 
 КIуэ кIуэ Казбек хуэзгъэхьэзыра 
ты гъэри IэщIэслъхьащ - ды-
щэидэу щIауэ КIуэкIуэ лъэпкъым 
я дамыгъэр.

- Зи гугъу пщIы проектым 
къытхутепсэлъыхьыт, Лианэ.

- Ар щIалэгъуалэр щызэIущIэ, 
щы зэдэлажьэ утыку къызэз-
гъэпэщынырщ. СыщIохъуэпс 
абы   лъэпкъым къыдэгъуэгу-
рыкIуа IэщIагъэхэмкIэ гъэзэ щIа 
хъуа лэжьыгъэхэр наIуэу 
цIыхухэм я пащхьэ щыдгъэлъэ-
гъуэну. КъищынэмыщIауэ, ди 
блэкIам ижь зыщIихуауэ нобэм 
дахагъэ хуэхъуауэ ар фащэ 
 ирехъу, арджэну е уагъэкIэ зэIу-
ща хьэпшыпу щрырет, пщIэ, гу-
лъытэ нэс хуащIыну сыхуейт.          
Ди республикэм и унафэщIым           
зи гугъу сщIам теухуауэ стха                 
лэ жьыгъэм зэрыщыгъуазэри 
 къыхигъэщащи, абы гугъэшхуэ 
сегъэщI си мурадыр къызэ-
хъулIэнымкIэ. Сыхуейщ дэтхэнэ 
си зы студентми дыщэидэу хи-
дыкIымрэ IэпхъуамбэкIэ зэIуи-
щэмрэ уагъэ хьэлэмэту къы зэ-
рыкIыу, хъарыбэу ищIым налъэ-
налъэу щызэрихъэм гукъыдэж 
дигъуэту псэуну.

- Уи мурадыфIхэр къохъулIэ-
ну си гуапэщ, Лианэ. Адыгэ уна-
гъуэм щапIа, адыгэ хабзэр зи 
бзыпхъэ, блэкIам пщIэ хуэзыщI, 
къэкIуэну гъащIэм зи лэжьы-
гъэкIэ хуэтыгъэ уэ пхуэдэхэращ 
щIалэгъуалэм щапхъэ екIу 
яхуэхъур. Уи Iэдакъэ къыщIэкI 
хьэпшыпхэм дахагъэ куэд 
цIыхухэм халъагъуэу щытынри 
сфIэмахуэщ!

МАХУЭЛI  Беслъэн.

ЗэрытщIэщи, лъэпкъым къы дэгъуэгурыкIуэ IэщIагъэхэр  нэхъ 
зи пщэрылъу щытар цIыхубзырщ. Унагъуэм къихъуа хъыджэб-
зыр зыхуамыгъасэ, зыхуамыгъэIущ щыIэу щытакъым. Адыгэ 
унагъуэм къихъуа цIыхупсэр IэфIу пщафIэрт, дзапэ уэрэдкIи 
 благъэхэр игъэгуфIэрт, мэлэчыпхъухэм я хъарыби зэIуищэрт. 
ЗыхуэмыIэзэ щымыIэу къагъэхъу дахэр и чэзум щынэсым езым 
бгъэдэлъ фIымкIэ гуашэрт. Нобэ си псэлъэгъу хъыджэбзыр и 
зэфIэкIкIэ, и Iуэху зехьэкIэкIэ «Адыгэ  псалъэ» газетым и 
щIэджыкIакIуэхэм къыддогуашэ. Ар Щоджэн Лианэ Арсен и              
пхъурщ. Малкэ  къуажэм къыщалъхуа пщащэм и цIэр фIыкIэ 
жыжьэ Iуащ. Абы и уагъэ, дыщэидэ лэжьыгъэхэр ехъулIэныгъэ 
лъагэ яIэу щагъэлъэгъуащ ди къэралми хамэ щIыпIэхэми. 

ЩОДЖЭН  Лианэ:

Автомобиль зекIуапIэхэр
щрагъэфIакIуэу

Ди республикэм и мэкъумэш IуэхущIапIэхэм япэ хэгъуэр 
 зэхаублащ.

КЪЭБЭРДЕЙ-БАЛЪКЪЭРЫМ Мэкъумэш хозяйствэмкIэ и ми-
нистерствэм хъыбар къызэрыдигъэщIамкIэ, мы гъэм бжьыхьэсэ 
гуэдзу гектар мин 50,5-м нэс, хьэпцIийуэ гектар мини 10 кърахьэ-
лIэжынущ.

Мы зэманым ирихьэлIэу гуэдзыр гектар 500-м къыщахыжащ, зы 
гектарым хуэзэу центнер 43-рэ къытрах. ХьэпцIийуэ Iуахы жар гек-
тар 400-м щIегъу - центнер 38-рэ. 

- Iуэхур зэраублам хуэдэу екIуэкIмэ, 2022 гъэм Къэбэрдей - 
Балъ къэрыр гъавэ бэвкIэ гугъэ хъунущ, - жиIащ КъБР-м мэ-
къумэш хозяйствэмкIэ и министр Сыжажэ Хьэсэн. - Мэ къу-
мэшыщIэхэр жылапхъэфIхэмкIэ бэлэрыгъакъым, гъатхэ па сэм 
щыщIэдзауэ хьэсапкъэхэм щIыгъэпшэрхэмкIэ елэжьащ. Къап-
щтэмэ, гъэ кIуам ди республикэм гъавэу тонн 1 мелуаным щIигъу 
къыщрахьэ лIэжащ. Мы гъэми а бжыгъэм хагъахъуэ мыхъумэ, 
 нэхъ мащIэ мыхъуну мэгугъэхэр.

Иджыпсту и гуащIэгъуэу хьэпцIийр щыIуахыж Май, Прохладнэ, 
Бахъсэн щIыналъэхэм.

Бахъсэн районым мэкъумэш хозяйствэмкIэ и управленэм 
 хъыбар къызэрыдигъэщIамкIэ, гектар 720-м щIигъур къахыжыну 
хунэсащ. Зы гектарым хуэзэу центнер 40 къытрах. Бжьыхьэсэ 
гуэдзу кърахьэлIар гектари 170-м нос, гектар къэс къытрах цент-
нер 45-м нэхърэ мынэхъ мащIэ.

Тафэтесхэм къакIэлъыкIуэу хэгъуэм пэрыхьэнущ дунейр нэхъ 
щыщIыIэтыIэ бгылъэ щIыпIэхэм я мэкъумэш IуэхущIапIэхэр: 
Шэрэдж, Iуащхьэмахуэ, Дзэлыкъуэ районхэм. 

ГъавэгъэкIхэм зэрыжаIэмкIэ, губгъуэ лэжьыгъэхэр и пIалъэм 
зэрырагъэкIуэкIам и мызакъуэу, дунейм и щытыкIэри гъавэмкIэ 
зэрыфIар сэбэпышхуэ къахуэхъуащ.

IэщIагъэлIхэм къыхагъэщ, иджыпсту хуэдэу хуабэу екIуэкIмэ, 
нэхъ зыхуэсакъын хуейр псыр фIыуэ зылъагъу нартыхумрэ сэху-
ранымрэщ. Абы папщIэ псы щIэгъэлъэдапIэхэр щыIэщ, Iуэхум 
пэмылъэщ къахэкIын хуейкъым.

ШЭРЭДЖ Дисэ. 

Япэ  хэгъуэр  яублэ

Зыгъэхьэзырар ЩХЬЭЩЭМЫЩI Изэщ

ЗэкIэрыс

ЕкIуэкIыу: 1. Языныкъуэ 
джэд къазхэм, къуалэбзухэм я 
дамэм тет е я кIэм пыт пхъа -
шэр. 4. Iуэм къиIукIащ танэм и 
… макъ. 5. Хъыджэбз … е зы-
къы зыфIэщIыжа цIыху. 6. 
Уэрэд жыIакIуэ Iэзэу щыта, 
 КъБР-м щIыхь зиIэ и артист … 
Борис. 10. Хамэ щIалэ цIыкIум 
и гъэсакIуэ. 11. Бригадэ зэ хьэ-
зэхуэм щытекIуэм саугъэт 
 хуащIу щыта щэкI плъыжь 
цIыкIу. 12. Пасэрей зауэлI 
джанэ. 13. Хьэуа щIы IэтыIэ, 
жьы къабзэ. 14. Пхъэм къыхаб-
зыкI бжэмышхышхуэ. 15. Егъэ-
леяуэ нэпсей. 17. Щыгъын  
ягъэ тIылъыжам хищIэ хьэпIа-
цIэ къэзылъэтыхь. 18. Былым 
гъуэ-сырыху. 

Къехыу: 2. Таурыхъхэм хэт 
шы лъэрызехьэ. 3. … нэмысу 
щIа лэм дунейр къибгынащ. 4. 
КъуанщIэм нэхърэ нэхъ цIыкIу 
къуалэбзу фIыцIэ. 7. Хадэхэ-
кIыр Iисраф зыщI дзыгъуэш -
хуэ. 8. Ар щIэпым къыхащIыкI. 
9. Зи жа гъуэ ящIам и гум илъ 
мыа рэзыныгъэ. 15. Хьэпшып 
гуэр - пхъашэу, гъуру. 16. … 
мыкъу  уврэ, … къуа зигъэщхъ-
рэ? 

Зэхэзылъхьар
МЫЗ  Ахьмэдщ.

Бадзэуэгъуэм и 2-м 
ди газетым тета 

псалъэзэблэдзым и 
жэуапхэр: 

ЕкIуэкIыу: 5. Хьэшыр. 7. 
Банэ. 9. Уагъэ. 11. ЯтIэ. 12. 
Фэнд. 14. КIашэ. 15. Шэд. 16. 
Бзэгу. 18. Пшэм. 20. Що-
лэхъу. 

Къехыу: 1. Къэб. 2. Щхьэ. 
3. Къру. 4. Гудзэ. 6. ШэтIэ-
гъуэбл. 8. Ашэмэз. 10. 
Гъэшыджэ. 13. Ду. 14. КIэ. 16. 
Бру. 17. Гущэ. 18. Пхъужь. 19. 
Мэш.

Iэмал зимыIэр
ЦIыхур дунейм къытохьэри токIыж, и лъэужь къонэри. Сабий 

 къалъхуар дахэщ, хьэлэлыщэщ, хьэрэмагъ лъэпкъ игу къэмыкIыу, 
зыщумыгъэнщIу, удихьэхыу. Дахэщ абы щыгъуэ дэтхэнэри, псэ 
 къабзащэщ, дагъуэ лъэпкъ имыIэу. 

ЦIыхум и хьэлым зеужь, зэрагъасэ елъытауэ. Хэти нэпсейщ, 
 дуней псор IэщIэплъхьами и гум зимыгъэнщIыну, хэти дыгъуа-
кIуэщ, къыпэщIэхуэ блэмыкIыну, хэти гущIэгъуншэщ, щысхь 
имыщIэу, хэти хьэлэлщ, иIэр къуитыну, хэти хьэзырщ дэхуэхам 
дэIэпыкъуну. Ерыщ щыIэщ, цIыхум я сэбэп зэрихуэу, делэ ерыщ 
щыIэщ, букIами и мурадым темыкIыну. Куэд мэхъу цIыхум хьэл 
зэхуэмыдэу иIэр. Псори дунейм тетщ я псэукIэкIэ, ауэ и псэукIэм 
 теухуауэ дэтхэнэ зыми къыбжиIэнур зыщ - гъащIэр зэрыбгъакIуэщ. 
Iэмал зимыIэр зыщ - цIыхур зыгъэсам ещхь зэрыхъужырщ.

 

Iуэху еплъыкIэ
Уэ уфIэмыхьэнэншэм, гу зылъумытэхэм нэгъуэщIым мыхьэ-

нэшхуэ кърихынкIэ мэхъу, ар фIэегъэлея Iуэхуу, арыншауэ езыр 
псэуа мыхъуну. Ауэ уэ фIыуэ зыплъытэжын щхьэкIэ жыпIэ пса-
лъэмрэ блэжь Iуэхумрэ егупсысыжыф убгъуауэ, нэгъуэщI цIыхум и 
пIэ иуви. ЗэрымыщIэкIэ пIэщIэкIа щыуагъэр къыбдагъуэжын -
къым.

НЭХУЩ Хьэжпагуэ.

Сыкъаплъэмэ, фэракъэ
слъагъунур!

ЛIыжьыр и псэм еджэу телът, и къуэжьхэр къеувэкIауэ щхьэщытт. 
ЛIыжьыр и къуэхэм яхуэарэзытэкъым.

- Уэ, ди адэ, моуэ уи напIэ зэтехи, тIэкIу къаплъэт! - щыжраIэм:
- Сыкъаплъэмэ, фэ цIапIэ къомыракъэ слъагъунур! - жиIащ 

лIыжьым.

ТхьэмыщкIэр ди деж 
къэмыкIуэмэ, дэнэ кIуэн?

Увжыкъуэ лIыжьым пхъурылъхум къилъхужауэ зы Iыхьлы гуэр 
яшауэ иIэт. А лIыжьым фIэкIа абы ади, ани, Iыхьлыи иIэтэкъым.

Дыщ папщIэу иIэ лIыжьым деж пхъурылъхур къэкIуэжащ зэ-
гуэрым.

- Гуащэпагуэ къокIуэж! - жраIащ лIыжьым.
- Сыт къэзыхужыр, емынэм къихужрэ? - жиIэу лIыжьыр хъущIащ.
- Мати пхъуанти иту зэгъэпэщауэ гукIэ къашэж! - щыжраIэм:
- Фыжи, куэбжэр Iуфх, тхьэмыщкIэр ди деж къэмыкIуэмэ, дэнэ 

кIуэн? - жиIащ лIыжьым.

Гуэдз хьэжыгъэм и кур къра-
тхъури, шатэ иракIэ, джэдыкIэ 
уда, шыгъу, содэ халъхьэри, ты-
къыр къыхэмынэу быдэу япщ, 
Iыхьэурэ зэпаупщIри, и Iувагъыр 
мм 1 - 1,5-рэ фIэкIа мыхъуу пIа-
щIэу яху. Ахэр тебэ гъущэ къэп-
лъам иралъхьэри ягъэжэпхъ, 
плIы-тхууэрэ зэтралъхьэри, см 
2,5 - 3 я бгъуагъыурэ зэпагъэж, 
итIанэ я бгъуапIэмкIэ псыгъуэ 
цIыкIуурэ зэпагъэлъэлъ. АдэкIэ 
сэхуран дагъэр градуси 160 - 170-
рэ и пщтырагъыу къагъэплъ, 
тхьэв зэпыгъэлъэлъар абы ха-
кIутэри, лэкъумым хуэдэу ды-
щафэ къытеуэху ягъажьэ, чым-
чыркIэ къыхахыжри, тепщэчым 
иралъхьэ. 

Щхьэхуэу шыуанкIэ фо ягъэт-
кIу, абы фошыгъу хакIутэри, зэ-
IащIэурэ дакъикъи 5 - 6-кIэ къа-
гъавэ. Фор хьэзыр хъуамэ, Iэпи-
тIыр зэкIэригъапщIэу щытынущ. 
Фо къэплъам тхьэв жьар хакIу-
тэри, ямыущэбыным хуэсакъыу-
рэ бэлагъкIэ зэIащIэ, мафIэм 
къытрахыж, тхъу зыщыхуа Iэнэм 
псынщIэу тракIутэри, IэкIэ яубэ. 
ТIэкIу упщIыIуа иужь, плIимэ 
цIыкIуу рэ зэпагъэж, и кIыхьа-
гъыр см 10 - 11, и бгъуагъыр см 3 
- 4 хъууэ. 

ЗэкIэрысыр хуабжьу къэуатщ, 
Iэнэри егъэдахэ.

Халъхьэхэр: гуэдз хьэжыгъэу - г 
530-рэ, джэдыкIэу - 5, фошыгъуу 
- г 20, шатэу - г 80, содэу - г 6, 
 шыгъуу - г 4. Фошыгъупсым: 
 фоуэ - г 300, фошыгъуу - г 100 

зэрагъэжьэну дагъэу - узыхуейм 
хуэдиз.

«Адыгэ шхыныгъуэхэр» 
тхылъым къитхыжащ.

Жьырытэдж
Тэдж, си щIалэ,
Тэдж, си нэху,
Къыщылъэти,
Iэщыр дэху.
Дыгъэр
Уи япэ иумыгъэщ,
Хадэм уиту
Нэхур гъэщ…
Жьырытэджым
ИIэщ фIыщIэ.
ЦIыху жейнэдым -
Ар имыщIэ.
Уи насыпыр
БлумыгъэкI,
Тэджи, псынщIэу,
КIэлъыщIэкI…

Сыадыгэщ!
- Уэ ухэт?
- Сэ сыхэт?
- Сыадыгэщ!
- Уадыгэщ!
- Уи псэр хэт?
- Си псэр хэт?
- Адыгэбзэрщ,
- Адыгэпсэрщ!
- Уэ улъэщщ!
- Сэ сылъэщщ!
- Ди бзэр дощIэ,
- ДызэрощIэ!

ХЬЭЩЫКЪУЕЙ Олег.

СызэрыщыIэр 
къищIэнщ

ЦIыхухэм ауан къригъэщIын 
мурадкIэ Дизыкъуажэ фIыуэ 
 къэ зымылъагъу гуэрым хъыбар 
 игъэIуащ ар къуажэпщым и 
 пхъум лъыхъу хуэдэу.

Хъыбарыр къуажэ псом щы-
зэлъащIысащ. Ар псоми зэха -
хауэ Дизыкъуажэ къыщищIэм:

- Псоми щызэхахакIэ, езы 
пщым и пхъум дежи хъыбарыр 
нэсащ, куэду фIыщ. НэгъуэщI 
мыхъуми, пщым ипхъу тхьэIу-
худым ищIэнщ сэри сызэ ры-
щыIэр, - жиIащ абы.

Сэлам щхьэкIэ 
сыбампIэрэ сэ

«Волга»-м ису блэж лIыщхьэм 
сэлам ирихащ Чэрим.

- Укъилъэгъуакъым а сэлам 
зэп хам, - жиIащ Дизыкъуажэ, и 
псэлъэгъум зыхуигъазэри. - Ма-
шинэкIэ блэжым сэлам щIепхыр 
сыт?!

- Уэлэхьи, абы и сэлам щхьэ -         
кIэ сымыбампIэ, ауэ пщэдей си 
щхьэ Iуэху гуэркIэ сыхуейти 
аращ.

ЖЫЛАУ Нурбий.

Гупсысэ нэкIэпсыжэхэм задебгъэхьэхыу ущытыныр лIы хьэл - 
къым, ауэ уи щхьэ пцIы хуэбупсыжкIэ сыт, - гухэпсыхагъэ зыхалъэ-
гъуэнкIэ хъуну хъуэпсапIэ щэху гуэрхэр сэри си гум щызогъафIэ…

Сыхуейт зэгуэр, кIыфIыгъэм сыхыхьэжу псоми сащыгъупщэжа 
нэужь, зы цIыхуфI гуэрым игу сыкъэкIыжыну. Гупсысэ IэфIкIэ. Гуп-
сысэ нэхукIэ. Гупсысэ хужькIэ.

Сыхуейт ар зытетыну дунейм щхьэщытыну пасэрей гукъэкIыжхэм 
нэрымылъагъуу сыщыпсэуну. Зыми зэран сыхуэмыхъуу. Зыри зэ - 
ран къысхуэмыхъуу… Тхузэрымыгъэгъуэт гуэрхэм дащIэмыбэну. 
Зэпэдубыдын лъэпкъ ди зэхуаку дэмылъу… ЯмыуфIея лъагъу -
ныгъэхэр хьэуам щыпсыпсрэ зэщамыгъэIея псэхэр щызэубзэра-
бзэу. ЩызэхуэбзэIэфIу…

Ухуей къудей мыхъуу, абыкIэ гугъапIэ быдэ уиIэныр - мис ар 
насыпхэм я насыпыжт, ауэ… Ауэ гугъапIэ къудейкIи къып хуэ-
мыупсэжыф дунейщ мы дэ дызытет дунейр…

IУТIЫЖ  Борис.

Дзыхь зыхуамыщI щы-
къур мэкъутэ - ЦIыхум а нэхъ 
и нэIэ зытет, нэхъ зыхуэсакъ 
дыдэм зыгуэр къыщы щы-
щIам деж, игу хэщIу къип-
сэлъ хабзэщ.

Ер вы бжьакъуэм къокI - 
Щхьэусыгъуэ мыхьэнэншэ 
ды дэкIи бэлыхьышхуэ къы-
щыхъу щыIэщ.

Жьыуэ къэтэджамрэ щIа-
лэу къэзышамрэ щIегъуэ-
жакъым - Жьыуэ укъэтэ дж-
мэ, нэхъыбэ пхуэлэжьынщ, 
нэхъ пасэу къапшэмэ, нэхъ 
щIэхыуи дэIэпыкъуэгъу 
 бгъуэтынщ.

Зэкъуэш псори зы анэ 
 къилъхуркъым - ГъащIэм зэ-
къуэш зэхуищIахэм я гугъу 
щащIкIэ къапсэлъ хабзэщ.

Зэхэзылъхьэ зэхихы-
жынщ - ЦIыхум зэхи щIыхьа 
Iуэхум, илэжьа щыуагъэм па-
пщIэ хуэфащэр егъуэтыж.

Бадзэуэгъуэм и 9-м 
ди газетым тета 

псалъэзэблэдзым и 
жэуапхэр:

Къехыу: 1. ДыщэкI. 3. Ба-
лыджэхъу. 4. Зэрыгъыж. 6. 
Хъан. 7. КIыщ. 10. Къылыш.

ЕкIуэкIыу: 2. Жыр. 5. 
Къуа цэхэс. 8. Къатыр. 9. 
Мысыр. 11. Мэлыжьыхь. 12. 
Мыл.

ХъуэпсапIэ жыжьэ

Зэкъуэш  псори  зы
анэ  къилъхуркъым

1 2 3

4 5 6 7

8 9

ДИ ХЭЩIАПIЭР
360030, Къэбэрдей-Балъкъэр Рес-

зезыхьэ уэрам, 5, ебгъуанэ - епщIанэ къа-
тхэр.

12+

Къэзахъстаным и Алматы къалэм щекIуэкIащ Къэрал Щхьэ-
хуитхэм я Зэныбжьэгъугъэм (СНГ) хыхьэхэм я ещанэ дзэ-спорт 
джэгухэр. Абы армэ IэпщэрызауэмкIэ дыщэ медалыр къы-
щихьащ ди лъахэгъу Хьэсанэ Мурат. 

СНГ-м хыхьэ къэралыгъуэхэм зыхъумэжыныгъэмкIэ я министр-
хэм я совет къызэрызэрагъэпэщрэ илъэс 30 зэрырикъум и 
щIыхькIэ зэхаубла зэхьэзэхуэм кърихьэлIат Армением, Белару-
сым, Къэзахъстаным, Урысей Федерацэм, Узбекистаным я дзэ-
хэм къулыкъу щызыщIэ щIалэ 250-м щIигъу. Зэпеуэр екIуэкIащ ар-
мэ IэпщэрызауэмкIэ, зэрахьэ IэщэмкIэ нэщанэ еуэнымкIэ, кросс 
къэжынымкIэ, офицер троеборьемкIэ, гырэ лIэужьыгъуитIкIэ къэ-
IэтынымкIэ.

Урысей Федерацэм IэщэкIэ ЗэщIэузэда Къарухэм я гуп къыхэ-
хам хэту армэ IэпщэрызауэмкIэ лъэщу зыкъигъэлъэгъуащ Хьэ-
санэ Мурат. Килограмм 85-м нэс зи хьэлъагъхэм я зэпеуэм къы-
щыпэува псори абы хигъэщIащ икIи чемпионыгъэр зыIэригъэ-
хьащ.

НэхъапэIуэкIэ, мы илъэсым и пэщIэдзэм, Мурат щытекIуащ 
Ипщэ дзэ округым армэ IэпщэрызауэмкIэ Владикавказ щри-
гъэкIуэкIа зэпеуэм. Осетие Ищхъэрэ-Аланием и къалащхьэм и 
«Манеж» спорт уардэунэм щыIа зэхьэзэхуэм абы щыгъуэм къри-
хьэлIат команди 8-м щыщ зауэлIи 100-м щIигъу. Япэ увыпIэм хуэ-
зыша зэпэщIэтыныгъэ гуащIэм Хьэсанэм щыхигъэщIахэм яхэтащ 
ММА-м и дунейпсо чемпионри.

Мурат къыщалъхуар Аруан районым хыхьэ Псыгуэнсу къуажэ-
ращ. Iэпщэрызауэм зыхуэгъэсэн щыщIидзари абы дэт спорт 
 клубращ. Иджыпсту зэхьэзэхуэ инхэм зыхуегъэхьэзыр Урысей 
 Федерацэм грэпплингымкIэ и командэ къыхэхам и тренер нэ-
хъыщхьэ Шыхъуэстэн Руслан и унафэм щIэту.

Фигу къэдгъэкIыжынщи, Хьэсанэ Мурат иджы щытекIуа Къэ-
рал Щхьэхуитхэм я Зэныбжьэгъугъэм хыхьэхэм я дзэ-спорт 
 джэгухэр нэхъапэм щекIуэкIащ Урысей Федерацэмрэ Къыргъыс-
танымрэ. 

ХЬЭТАУ  Ислъам.

IэщэкIэ ЗэщIэузэда
Къарухэм я чемпион

Москва щыIэм XXI лIэщIы-
гъуэм и галереем бадзэуэгъуэм 
и 7-м къыщызэIуаха «Другой 
тек стиль: другой текст/другой 
 стиль» выставкэм хагъэхьащ 
УФ-м и СурэтыщIхэм я зэгу-
хьэныгъэм хэт ди хэкуэгъу Iэп-
щIэлъапщIэ, пасэрей лъэпкъ 
IэщIагъэм и хъумакIуэ, ар-
джэнхэр къэзыгъэщIэрэщIэж 
Мэзло Руслан и лэжьыгъэхэр. 

ГЪЭЛЪЭГЪУЭНЫГЪЭР щIы на-
лъэ хэм я художественно-эколо-
гие проекткIэ къызэIуахащ. Ар 
 теухуащ цы зэрызэIуащэ, зэры-
хадыкI, хъэрэмэхъищэ зэращI 
 хабзэхэр иджырей арт-практикэ 
Iэмалхэмрэ Iэмэпсымэхэмрэ 
 къа гъэсэбэпу хъума зэрыхъу-
нум.

Iуэхум лъабжьэ хуэхъуар езы 
щIыуэпсым къигъэщIахэм (ар 
цIыхухэм зэрахьэу е унэлъащIэу 
ирехъуи) щIэупщIэ ин зэраIэрщ, 
сыту жыпIэмэ узыфэ зэмы лIэу-
жьыгъуэхэр къызыхэкI химие 
пкъыгъуэхэм куэд щомэхъашэ. 
Аращ абджыр, ятIагъуэр, ятIэ 
гъэжьар, щэкIыр, упщIэр, тхы-

Вэрокъуэ Владимир и цIэр зезыхьэ КъБР-м ЩэнхабзэмкIэ и 
фондым къыщапщытэжащ сурэт щIынымкIэ сабийхэм пап щIэ 
къызэрагъэпэща «В слове «МЫ» - сто тысяч «Я» ещанэ 
 республикэ фестиваль-зэпеуэм кърикIуахэр. Ар къы зэрагъэ-
пэщащ Къэбэрдей-Балъкъэр Республикэр илъэси 100 зэры-
рикъум и щIыхькIэ. 

ЗЭХЬЭЗЭХУЭМ сабий 50-м нэблагъэ хэтащ. Абыхэм я нэхъыбэр 
КъБР-м щыIэ лъэпкъ щэнхабзэ центрхэмрэ жылагъуэ зэгухьэ-
ныгъэхэмрэ щылажьэхэм я щIэблэщ. 

КъэпщытакIуэ гупым хэтащ КъБР-м и СурэтыщIхэм я зэгухьэ-
ныгъэм и унафэщI Къаныкъуэ Жаннэ, сурэтыщI цIэрыIуэхэу 
Темыркъан Геннадий, Конин Анатолий, Джанкишиев Ибрэхьим, 
Сурхайханов Ибрэхьим сымэ. Абыхэм къапэщылът илъэси 8-19 
ныбжьым итхэм я лэжьыгъэхэм хэплъэну. Сабий художествен-      
нэ школхэм я гъэсэнхэм я лэжьыгъэхэр щхьэхуэу къапщытащ. 
Апхуэдэу нэхъ цIыкIу дыдэхэм (илъэси 5 - 7 хъухэм) я сурэтхэми 
щхьэхуэу хэплъащ.

ТекIуахэр щагъэпажэ зэхыхьэр  гукъинэжу къызэрагъэпэ-        
щат. Зэпеуэр зи жэрдэмхэм адэ-анэхэмрэ егъэджакIуэхэмрэ            
фIы щIэ хуащIащ ныбжьыщIэхэм я зэфIэкIым зэрызрагъэужьым 
папщIэ.

Фестивалыр къызэригъэпэщащ КъБР-м ЩэнхабзэмкIэ и фонд 
Вэрокъуэ Владимир и цIэр зезыхьэм, КъБР-м и СурэтыщIхэм я 
 зэгухьэныгъэр, «Тхылъыр фIыуэ зылъагъухэр» жылагъуэ зэ-
гухьэныгъэр, «Урысей зэкъуэт» политикэ партыр я  дэIэпыкъуэ-
гъуу. 

Тхыгъэри  сурэтри  ТЕКIУЖЬ  Заретэ  ейщ.

лъым пIэр, IутIаныр (рогозэ), 
хьэуазэр, губгъуэ къэкIыгъэхэр, 
нэгъуэщIхэри къагъэсэбэпу ящI-
хэм кIуэ пэтми утыкур щIиу-
быдыр. Выставкэм хагъэхьа 
лэжьыгъэхэр апхуэдизкIэ щIэ-
щыгъуэщи, зэ еплъыгъуэкIэ ахэр 
къызыхэщIыкIар гурыIуэгъуэ-
къым.

 Мэзло Руслан нэхъ пыухы кIауэ 
дыкъытеувыIэмэ, пасэрей щIы-
кIэр и лъабжьэу игъэхьэзыр, 
 хуабагъэ къызыпкърыкI, плъы-
фэхэри тхыпхъэхэри щызэхиу-
хуанэ, зэпымыууэ щIэ гуэр зы-
хилъхьэ арджэнхэр сыт щыгъуи 
яфIэгъэщIэгъуэну зэпаплъыхь. 
Ахэр нобэ хэти алэрыбгъу пап-
щIэу, нэмэзлыкъыу, языны-
къуэхэм пэш гъэдахэу къагъэ-
сэбэп. Адыгэм ижь-ижьыж лъан-
дэрэ къыддекIуэкIыу щыта 
лъэпкъ хьэпшыпыр къызэригъэ-
щIэрэщIэжар, блэкIамрэ иджы-
реймрэ зэрызэпищIэр гуапэщ. 
Пасэрей хьэпшыпыр ди нобэми 
хигъэзэгъэн хузэфIэкIащ цIыху 
IэпщIэлъапщIэм. И зэфIэкIым-
рэ и IэпэIэсагъэмри хигъахъуэу, 
дуней псом щызекIуэ иджырей 
Iэмалхэр, Iуэху бгъэдыхьэкIэхэр 
къигъэсэбэпми, хабзэм къыте-
мыкIыу - апхуэдэ лэжьэкIэ иIэщ 
Руслан. Лъэпкъ гъуазджэр зы-
гъэбей а  щIалэр хамэ къэралхэ-
ми къыщацIыхуауэ и лэжьыгъэ-
хэм дуней псом щIэупщIэ щиIэщ. 
Къэбгъэлъагъуэмэ, «Elle» фран-
джы журналым, «100 лучших 
 дизайнеров и архитекторов Рос-          
сии 2021» журналым и мыгъэ-
рей зи чэзу къыдэкIыгъуэхэм и 
лэ жьыгъэхэр хагъэхьащ. Мазло 
Руслан и IэрыкIхэр телъыджэу 
къыщIалъытэр нобэрей зэманым 
къигъэувхэм зэрыдекIурщ.

Мы зыри дэщIызгъужынщ: 
выс тавкэр щыIэнущ бадзэуэ-
гъуэм и кIэ пщIондэ. 

Тхыгъэри сурэтри
БЖЬЫХЬЭЛI Розэ ейщ.

Арджэнхэр Москва
щагъэлъагъуэ

НыбжьыщIэхэр ягъэгушхуэ


